ಎಡೆದೊರೆ ನಾಡು : ಎಡೆದೊರೆನಾಡಿನ ವ್ಯಾಪ್ತಿ
ಎಡೆದೊರೆ ನಾಡು ಎರಡುಸಾವಿರ ಹಳ್ಳಿಗಳ ಒಂದು ಆಡಳಿತದ ವಿಭಾಗ. ಕನ್ನಡ ಶಾಸನಗಳಲ್ಲಿ ಅದು ಎಡದೊಱಿಯಿಚ್ಚಾಸಿರ ‘ಎಡೆದೊಱಿ ಇಚ್ಚಾಸಿರ’ ಮತ್ತು ‘ಎಡೆದೊಱೆ ೨೦೦೦’ ಎಂಬ ರೂಪಗಳಲ್ಲಿ ಕಾಣಿಸಿಕೊಂಡಿದೆ. ತಮಿಳು ಶಾಸನಗಳು ಇದನ್ನು ‘ಇಡೈತುರೈ ನಾಡು’ ಎಂದು ಕರೆದಿವೆ.
ಎಡೆದೊರೆ ನಾಡಿನ ಅತ್ಯಂತ ಪ್ರಾಚೀನ ಉಲ್ಲೇಖ ಕ್ರಿ. ಶ.  ೮೯೧-೯೨ರ ಭೋಗವತಿ ಶಾಸನವಾಗಿದೆ
[1]. ಈ ವಿಭಾಗವು ಸ್ಥೂಲವಾಗಿ ಇಂದಿನ ರಾಯಚೂರು ಕೊಪ್ಪಳ ಶಹಪುರ ಮತ್ತು ಸುರಪುರ ತಾಲೂಕಿನ ವ್ಯಾಪ್ತಿಯನ್ನು ಹೊಂದಿತ್ತು ಮುಸ್ಲಿಂ ಅರಸರ ಆಳ್ವಕೆಯಲ್ಲಿ ಅದನ್ನು ‘ದೋಆಬ್’ ಎಂದು ಕರೆಯಲಾಯಿತು. ಎಡೆದೊರೆ ನಾಡಿನ ಗಡಿಯನ್ನು ಡಾ. ಜೆ. ಎಫ್. ಫ್ಲೀಟರು ಉತ್ತರಕ್ಕೆ ಕೃಷ್ಣಾನದಿ, ದಕ್ಷಿಣಕ್ಕೆ ತುಂಗಭದ್ರಾ ನದಿಗಳ ನಡುವಿನ ಪ್ರದೇಶವೆಂದು ಸೂಚಿಸಿದರು.[2]ಆದರೆ ಮುಂದಿನ ವಿದ್ವಾಂಸರು ಫ್ಲೀಟರು ಹೇಳಿದ ಈ ನಾಡಿನ ಮೇರೆಯನ್ನೆ ಆ ಪದದ ನಿಷ್ಪತ್ತಿ ಎಂದು ತಪ್ಪಾಗಿ ಅರ್ಥ್ಯೆಸಿದರು.
ಎಡೆದೊರೆ ಪದದ ನಿಷ್ಪತ್ತಿ :
ಎಡೆದೊರೆ ಹೆಸರಿನ ಇನ್ನು ಕೆಲವು ವಿಭಾಗಗಳು ಪ್ರಾಚಿನ ಕರ್ನಾಟಕದಲ್ಲಿ ಆಡಳಿತ ವಿಭಾಗಗಳಾಗಿದ್ದುದು ಶಾಸನಗಳಿಂದ ತಿಳಿಯುತ್ತದೆ. ಅವುಗಳು ಎರಡು ನದಿಗಳ ಮಧ್ಯದಲ್ಲಿದ್ದುದು ಆಕಸ್ಮಿಕವೆ ಸರಿ. ಮೈಸೂರು ಜಿಲ್ಲೆಯಲ್ಲಿ ಕಾಣಿಸಿಕೊಳ್ಳುವ ಎಡೆದೊರೆ-೧೦೦೦ ವಿಭಾಗವು ಕಾವೇರಿ ಮತ್ತು ಕಪಿಲಾ ನದಿಗಳ ಮಧ್ಯದಲ್ಲಿ ಹಾಗೂ ಶಿವಮೊಗ್ಗ ಜಿಲ್ಲೆಯಲ್ಲಿ ಬರುವ ಎಡೆದೊರೆ ೭೦ ಉಪವಿಭಾಗವು ತುಂಗ ಮತ್ತು ಭದ್ರಾನದಿಗಳ ಮಧ್ಯದಲ್ಲಿವೆ. ಆದರೆ ಎಡೆದೊರೆ ಪದದ ಮೂಲಕ್ಕೆ ಅವು ಕಾರಣರಲ್ಲ. ಏಕೆಂದರೆ ಅವುಗಳಲ್ಲಿ ಒಂದು ನದಿಯು ಎರಡೂ ದಂಡೆಯ ವ್ಯಾಪ್ತಿಯನ್ನು ಆ ವಿಭಾಗಗಳು ಹೊಂದಿವೆ. ಆದ್ದರಿಂದ ಎಡೆದೊರೆ ಪದವನ್ನು  ಎರಡು + ತೊರೆ ಅಥವಾ ಪಿರಿದು + ತೊರೆ > ಪೆರ್ದೊರೆ > ಎರ್ದೊರೆ > ಎಡೆದೊರೆ ಎಂದು  ವಿಗ್ರಹಿಸುವುದು ಸರಿಯಲ್ಲ.[3] ಏಕೆಂದರೆ ಎರಡು + ತೊರೆ ಎಂಬುದು ಇರ್ದೊರೆಯಾಗಿ ಮತ್ತು ಪೆರ್ದೊರೆ ಎಂಬುದು ಹೆದ್ದೊರೆಯಾಗಿ ಬದಲಾವಣೆ ಹೊಂದುತ್ತದೆ. ಆದ್ದರಿಂದ  ಈ ಪದವನ್ನು ಎಡೆಯ + ತೊರೆ > ಎಡೆದೊರೆ ಎಂದು ವಿಗ್ರಹಿಸುವುದೇ ಸರಿ. ಇಲ್ಲಿ ‘ತೊರೆ’ ಪದದ ಅರ್ಥ ಸ್ಪಷ್ಟವಿದೆ. ಆದರೆ ಎಡೆ ಅಥವಾ ಎಡೆಯ ಎಂಬುದಕ್ಕೆ ಸ್ಥಳ, ದಂಡೆ, ಹತ್ತಿರ, ಕುರುಬ[4], ಮಧ್ಯ ಮೊದಲಾದ ಅರ್ಥಗಳಿವೆ. ಇತರ ದ್ರಾವಿಡ ಭಾಷೆಗಳಲ್ಲಿ ಎಡೆ ಪದವು ಇಡೈ (ತಮಿಳು) ಇಡೆ (ತುಳು, ಮಲೆಯಾಳ), ಎಡೆ-ಎಡ (ಕನ್ನಡ, ತೆಲುಗು) ಎಂದು ಬಳಕೆಯಾಗಿದೆ. ಇವುಗಳು ಮೇಲಿನ ಅರ್ಥಗಳಲ್ಲಿ ಬಳಕೆಯಾಗಿವೆ. ಆದ್ದರಿಂದ ಎಡೆಯ ಪದಕ್ಕೆ ದಂಡೆ, ಹತ್ತಿರ, ಸ್ಥಾನ ಎಂದು ಅರ್ಥ ಹೇಳುವುದೇ ಸರಿ ಎನಿಸುತ್ತದೆ.
ಎಡೆದೊರೆನಾಡಿನ ವ್ಯಾಪ್ತಿ :
ತುಂಗಭದ್ರಾ ನದಿಯ ದಂಡೆಯ ಮೇಲಿರುವ ಸಿಂಧನೂರು ತಾಲೂಕಿನ ಮುಕ್ಕುಂದೆಯು ಎಡೆದೊರೆ ನಾಡಿನಲ್ಲಿ  ಸಮಾವೇಶಗೊಂಡಿತ್ತು. ಏವೂರು ಶಾಸನವು “ಪೊಡವಿಗದೆ ತಾನೆ ಮುಖಮೆನಿಪೆಡೆದೊಱೆ ನಾಡಿಂಗೆ ತಿಳಕದನ್ದದಿನೊಪ್ಪಂ ಬಡೆದಿರ್ಕು ಮೆಸೆವ ಕಿೞುದೊಱೆದಡಿಯೊಳ್ ಮುಕ್ಕುನ್ದೆಯೆಂಬ ವಿಪ್ರಗ್ರಾಮಂ” ಎಂದು ಹೇಳಿದೆ[5] ಕೊಪ್ಪಳ ತಾಲೂಕಿನ ಮಾದಿನೂರು ಶಾಸನವು “ಎಡೆದೊಱೆಯಿರ್ಚ್ಛಾಸಿರದ ಬಳಿಯ [ಕೆಳವಾಡಿ ಮುನೂೞಕ್ಕಂ ತಿಳಕದ] ಪ್ಪಂತಿರಿ ಪ್ಪಗ್ಗದಗ್ರಹಾರಂ ಮೊದೆಯನೂರು” ಎಂದು ಹೇಳಿದೆ[6] ಆದರೆ ಇದೇ ತಾಲೂಕಿನ ಕವಲೂರು[7] ಮತ್ತು ತಳಕಲ್ಲು[8] ಗ್ರಾಮಗಳು ಕ್ರಮವಾಗಿ ಪುಲಿಗೆರೆ ೩೦೦ ರ ಉಪವಿಭಾಗವಾದ ಮಾಸವಾಡಿ ೧೪೦ ಮತ್ತು ಬೆಳ್ವೊಲ ನಾಡಿನ ಉಪವಿಭಾಗವಾದ ಕುಕ್ಕನೂರು ೩೦ ರಲ್ಲಿ ಸಮಾವೇಶಗೊಂಡಿದ್ದವು.
ಯಲಬುರ್ಗಿ ತಾಲೂಕಿನ ಬೆಣಕಲ್ಲು[9] ಮತ್ತು ಮುಧೋಳ[10] ಗ್ರಾಮಗಳು ಕ್ರಮವಾಗಿ ಬೆಳ್ವೊಲ ನಾಡಿನ ಕುಕ್ಕನೂರು ೩೦ ಹಾಗೂ ನರೆಯಂಗಲ್-೧೨ರಲ್ಲಿದ್ದವು ಆದ್ದರಿಂದ ಯಲಬುರ್ಗಿ ಗ್ರಾಮವೂ ಸೇರಿ ಈ ತಾಲೂಕಿನ ಪಶ್ಚಿಮ ಭಾಗವು ಬೆಳ್ವೊಲ ನಾಡಿನಲ್ಲಿದ್ದಿತೆಂದು ಹೇಳಬಹುದು. ಇಂದಿನ ಬಾಗಲಕೋಟೆ ಜಿಲ್ಲೆಯ ಹುನಗುಂದವು[11] ಬೆಳ್ವೊಲ ನಾಡಿಗೆ ಸೇರಿದ್ದಿತು.ಆದರೆ ಇದೇ ತಾಲೂಕಿನ ನಂದವಾಡಿಗೆಯ[12] ಎಡೆದೊರೆ ನಾಡಿನಲ್ಲಿತ್ತು.
ಸುರಪುರ ತಾಲೂಕಿನ ತಿಂಥಿಣಿಯ ಒಂದು ಶಾಸನವು “ಎಡೆದೊರೆ ವಿಷಯ ಪ್ರತಿವ(ಬ)ದ್ಧ ಸಗರ ತ್ರಿಶತಮಧ್ಯವರ್ತಿನಿ ಕೃಷ್ಣವೆಣ್ಣಾ ನದ್ಯುತ್ತರ ತೀರೋಪಾಶ್ಯತೆತಿನ್ತಿಣಿ ಸಿರಿವರ ನಾಮನಿಮಹಾನಾಮ ಸ್ಯಾಗ್ರಹಾರೆ” ಎಂದು ಹೇಳಿದೆ.[13] ಲಿಂಗಸೂಗೂರು ತಾಲೂಕಿನ ಎರಡೋಣಿ ಶಾಸನವು “(ಎಡೆದೊಱೆಯಿರ್ಚ್ಛಾ) ಸಿರದ ಭಾಗಂ ಸಗರ ಮುನೂೞು” ಎಂದು ಹೇಳಿದೆ.[14] ಅಂದರೆ ಸಗರ -೩೦೦ ವಿಭಾಗವು ಎಡೆದೊರೆ ನಾಡಿನ ಉಪವಿಭಾಗವಾಗಿತ್ತೆಂದು ಹೇಳಬಹುದು. ಆದ್ದರಿಂದ ಉತ್ತರದಲ್ಲಿ  ಇಂದಿನ ಗುಲ್ಬರ್ಗ ಜಿಲ್ಲೆಯ ಜೇವರ್ಗಿ ತಾಲೂಕಿನ ಯಡ್ರಾವಿ ಮತ್ತು ಶಹಪುರ ತಾಲೂಕಿನ ದೋರನಹಳ್ಳಿ; ಪೂರ್ವದಲ್ಲಿ ಸುರಪುರ ತಾಲೂಕಿನ ಯಾಳಗಿ, ಅರಕೇರಿ ಮತ್ತು ಕಕ್ಕೇರಿ ಗ್ರಾಮಗಳು ಎಡೆದೊರೆ ನಾಡಿನ ಸಗರ-೩೦೦ ರಲ್ಲಿ ಸಮಾವೇಶಗೊಂಡಿದ್ದವೆಂದು ಹೇಳಬಹುದು. ಆದರೆ ಸುರಪುರ ತಾಲೂಕಿನ ರಾಜನಕೋಳೂರು ಮತ್ತು ಹಗರಟಿಗಿ ಗ್ರಾಮಗಳು ಹಗರಟಿಗಿ  – ೩೦೦ರಲ್ಲಿದ್ದವು. ಪೂರ್ವದಲ್ಲಿ ಮಾನ್ವಿ ತಾಲೂಕಿನ ಕುರಡಿ ಮತ್ತು ದೇವದುರ್ಗ ತಾಲೂಕಿನ ಗೊಬ್ಬೂರು ಗ್ರಾಮಗಳು ಎಡೆದೊರೆನಾಡಿನ ಅಯ್ಯಣವಾಡಿ ನಾಡಿನ ಉಪವಿಭಾಗದಲ್ಲಿದ್ದವು.
ಅಂದಿನ ಆಡಳಿತ ವಿಭಾಗಗಳ ಹಿನ್ನೆಲೆಯಲ್ಲಿ ಎಡೆದೊರೆನಾಡಿನ ಮೇರೆಗಳನ್ನು ಗುರುತಿಸುವುದು ಸುಲಭಸಾಧ್ಯ. ಉತ್ತರದಲ್ಲಿ ಅಳಂದೆ-೧೦೦೦ ಮಾಡಿನ ಉಪವಿಭಾಗ ಅತ್ತಿನೂರು-೮೦. ಈಶಾನ್ಯದಲ್ಲಿ ಅರಲು-೩೦೦, ಪೂರ್ವದಲ್ಲಿ ಅಯಿಜೆ-೩೦೦, ಆಗ್ನೇಯಕ್ಕೆ ಸಿಂದವಾಡಿನಾಡಿನ ಮಂಚಾಲ (ಮಂತ್ರಾಲಯ)-೩೬, ದಕ್ಷಿಣದಲ್ಲಿ ಬಲ್ಲಕುಂದೆ ನಾಡಿನ ತೆಕ್ಕೆಕಲ್ಲು-೧೨ ಮತ್ತು ನೆಲ್ಲುಡಿ-೧೨ ನೈರುತ್ಯದಲ್ಲಿ ಪುಲಿಗೆರೆ-೩೦೦ರ ಉಪವಿಭಾಗ ಮಾಸವಾಡಿ -೧೪೦, ಪಶ್ಚಿಮದಲ್ಲಿ ಬೆಳ್ವೊಲನಾಡಿನ ಕುಕ್ಕನೂರು-೩೦, ಕಿಸುಕಾಡು-೭೦ ಮತ್ತು ಹುನಗುಂದ-೩೦ ಹಾಗೂ ತರ್ದವಾಡಿ ನಾಡಿನ ನಲವತ್ತುಬಾಡ (ನಾಲತವಾಡ), ವಾಯುವ್ಯದಲ್ಲಿ ತರ್ದವಾಡಿ ನಾಡಿನ ಸಿಂದಗಿ-೧೨ ಮತ್ತು ನರಿಯೆಂಬೊಳೆ-೭೦ ವಿಭಾಗಗಳು ಎಡೆದೊರೆನಾಡಿನ ಬಾಹ್ಯ ಮೇರೆಗಳಾಗಿದ್ದವು.
ಎಡೆದೊರೆನಾಡಿನ ರಾಜಧಾನಿ :
ಆಡಳಿತ ವಿಭಾಗಗಳನ್ನು ಸಾಮಾನ್ಯವಾಗಿ ಆಯಾ ವಿಭಾಗಗಳ ಮುಖ್ಯ ಸ್ಥಳಗಳ ಹೆಸರಿನಿಂದಲೆ ಕರೆಯಲಾಗುತ್ತಿತ್ತು. ಉದಾ :- ಕೋಗಳಿನಾಡು, ಬಲ್ಲಕುಂದೆನಾಡು, ತರ್ದವಾಡಿನಾಡು ಇತ್ಯಾದಿ. ಆದರೆ ಜನಾಂವಾಚಿ ಮತ್ತು ಪ್ರಕೃತಿವಾಚಿ ಆಡಳಿತ ವಿಭಾಗಗಳ ಮುಖ್ಯ ಸ್ಥಳಗಳನ್ನು ಶಾಸನಗಳ ನೇರ ಉಲ್ಲೇಖವಿಲ್ಲದಿದ್ದರೆ ಗುರುತಿಸುವುದು ಕಷ್ಟಸಾಧ್ಯ.  ಉದಾ : ನೊಳಂಬವಾಡಿ, ಸಿಂದವಾಡಿ, ಬೆಳ್ವೋಲ-೩೦೦ ಇತ್ಯಾದಿ. ಎಡೆದೊರೆಯೂ ಇದೇ ಸಾಲಿಗೆ ಸೇರಿದೆ. ಕೃಷ್ಣಾ ಇಲ್ಲವೆ ತುಂಗಭದ್ರಾನದಿಯ ದಂಡೆಯ (=ಎಡೆಯ) ಮೇಲೆ ಜನವಸತಿ ನೆಲೆಸಿ ಅದು ಎಡೆಯ ಊರಾಗಿ ಬೆಳೆದಿರಬೇಕು. ಇದುವೆ ಮುಂದೆ ಎರಡು ಸಾವಿರ ನಾಡಿಗೆ ಮುಖ್ಯ ಪಟ್ಟಣವಾಗಿರಬೇಕು. ಹಿಂದೆ ಉಲ್ಲೇಖಿಸಿದ ಮ್ಯೆಸೂರು ಜಿಲ್ಲೆಯ ಎಡೆದೊರೆ-೧೦೦೦ ವಿಭಾಗಕ್ಕೆ ಅದೇ ಹೆಸರಿನ ಗ್ರಾಮವು ರಾಜದಾನಿಯಾಗಿತ್ತು[15] ಇಂದಿನ ಚಾಮರಾಜನಗರದ ಪ್ರಾಚೀನ ಹೆಸರು ಎಡೆದೊರೆಯಾಗಿದೆ. ಆದ್ದರಿಂದ ರಾಯಚೂರು ಜಿಲ್ಲೆಯ ಎಡೆದೊರೆ-೨೦೦೦ ವಿಭಾಗಕ್ಕೆ ಅದೇ ಹೆಸರಿನ ಗ್ರಾಮವು ರಾಜದಾನಿಯಾಗಿರಬೇಕು. ಇಂದಿನ ರಾಯಚೂರು, ಕೊಪ್ಪಳ ಮತ್ತು ಗುಲ್ಬರ್ಗ ಜಿಲ್ಲೆಗಳಲ್ಲಿ ಎಡೆಯಪುರ ಮತ್ತು ಎಡೆಯಹಳ್ಳಿ ಹೆಸರಿನ ಅನೇಕ ಊರುಗಳು ಸಿಗುತ್ತವೆ. ಆದರೆ ಅವುಗಳಲ್ಲಿ ಯಾವುದು ಈ ನಾಡಿನ ರಾಜಧಾನಿಯಾಗಿತ್ತೆಂಬುದು ತಿಳಿಯುವುದಿಲ್ಲ.
ರಾಜಧಾನಿಯನ್ನು ಆಡಳಿತದ ಅನುಕೂಲಕ್ಕಾಗಿ ಒಂದು ಗ್ರಾಮದಿಂದ ಮತ್ತೊಂದಕ್ಕೆ ಸ್ಥಳಾಂತರಿಸಿರುವುದನ್ನು ಶಾಸನಗಳು ಉಲ್ಲೇಖಿಸಿವೆ.[16] ಎಡೆದೊರೆ ನಾಡಿಗೂ ಆರಂಭದಲ್ಲಿ ಅದೇ ಹೆಸರಿನ ಗ್ರಾಮವು ರಾಜಧಾನಿಯಾಗಿದ್ದು, ಮುಂದೆ ಅದು ಮಸ್ಕಿಗೆ ಸ್ಥಳಾಂತರಗೊಂಡಿರಬೇಕು. ಮಸ್ಕಿಯ ಮೂರು ಶಾಸನಗಳು ಅದನ್ನು ‘ರಾಜಧಾನಿ ಪಿರಿಯಮೊಸಂಗಿ’ ಎಂದು ಕರೆದಿವೆ.[17] ಆದರೆ ಇದು ಯಾವ ವಿಭಾಗದ ರಾಜಧಾನಿಯಾಗಿತ್ತೆಂಬುದು ಅವುಗಳಿಂದ ಸ್ಪಷ್ಟವಾಗುವುದಿಲ್ಲ. ಮಸ್ಕಿಗೆ ಹತ್ತಿರದಲ್ಲಿರುವ ಕರಡುಕಲ್ಲು-ಮುದುಗಲ್ಲುಗಳು ಕ್ರಮವಾಗಿ ಕರಡಿಕಲ್ಲು ನಾಡಿನ ರಾಜಧಾನಿಗಳಾಗಿದ್ದವು. ಸಿಂಧನೂರು ತಾಲೂಕಿನ ದೇವರಗುಡಿ ಮತ್ತು ಬಳಗಾನೂರು ಗ್ರಾಮಗಳು ಕ್ರಮವಾಗಿ ಕೆಳವಾಡಿ ಮತ್ತು ಮೊರಟನಾಡಿನಲ್ಲಿದ್ದವು. ಅಲ್ಲದೆ ಅವುಗಳಿಗೆ ಪ್ರತ್ಯೇಕ ರಾಜಧಾನಿಗಳಿದ್ದುದು ಶಾಸನಗಳಿಂದ ತಿಳಿಯುತ್ತದೆ. ಹ್ಯೆಹಯವಂಶದ ಮಹಾಮಂಡಳೇಶ್ವರ ಜೋಯಿಮಯ್ಯರಸನು ‘ರಾಜಧಾನಿ ಪಿರಿಯಮೊಸಂಗಿಯ ನೆಲೆವೀಡಿ’ನಿಂದ ಎಡೆದೊರೆನಾಡನ್ನು ಆಳುತ್ತಿದ್ದನೆಂದು ಗುತ್ತಿಯ ಶಾಸನ ಹೇಳಿದೆ.[18] ಆದ್ದರಿಂದ ಇಂದಿನ ಲಿಂಗಸೂಗೂರು ತಾಲೂಕಿನ ಮಸ್ಕಿಯು ಚಾಲುಕ್ಯರ ಕಾಲದಲ್ಲಿ ಎಡೆದೊರೆನಾಡಿನ ರಾಜಧಾನಿಯಾಗಿತ್ತೆಂದು ಹೇಳಬಹುದು.
ಉಪವಿಭಾಗಗಳು :
ಆಡಳಿತದ ಅನುಕೂಲಕ್ಕಾಗಿ ಎರಡು ಸಾವಿರ ಹಳ್ಳಿಗಳ ಎಡೆದೊರೆ ನಾಡನ್ನು ಮತ್ತೆ ಕೆಲವು ಉಪವಿಭಾಗಗಳನ್ನಾಗಿ ವಿಂಗಡಿಸಲಾಗಿತ್ತು. ಇಲ್ಲಿಯ ಶಾಸನಗಳು ಉಲ್ಲೇಖಿಸುವ ಆ ವಿಭಾಗಗಳೆಂದರೆ ಕರಡಿಕಲ್ಲು -೩೦೦, ಕೆಳವಾಡಿ-೩೦೦, ಅಯ್ಯಣವಾಡಿ-೩೦೦, ಮೊರಟ-೩೦೦, ಮೊಸಳೆಕಲ್ಲು-೩೦೦, ಮತ್ತು ಸಗರ-೩೦೦. ಇವುಗಳಲ್ಲಿ ಮತ್ತೆ ಕೆಲವು ಉಪವಿಭಾಗಗಳಿದ್ದುದು ಶಾಸನಗಳಿಂದ ತಿಳಿಯುತ್ತದೆ. ಒಂದು ನಾಡಿನ ಆಡಳಿತದ ವ್ಯವಸ್ಥೆ ಎಷ್ಟು ಸುವ್ಯವಸ್ಥಿವಾಗಿ ನಡೆಯುತ್ತಿತ್ತೆಂಬುದಕ್ಕೆ ಅಲ್ಲಿ ಮಾಡಲಾಗಿರುವ ಉಪವಿಭಾಗಗಳೇ ಸಾಕ್ಷಿ.
ಕರಡಿಕಲ್ಲು–೩೦೦ : ಇಂದಿನ  ಲಿಂಗಸೂಗೂರು ತಾಲೂಕಿನ ಚಿಕ್ಕ ಹಳ್ಳಿಯಾದ ಕರಡಕಲ್ಲು ಈ ವಿಭಾಗದ ಮುಖ್ಯ ಪಟ್ಟಣವಾಗಿದೆ. ಇದರ ಅತ್ಯಂತ ಪ್ರಾಚಿನ ಉಲ್ಲೇಖ ಕ್ರಿ. ಶ. ೯೨೭ರ ಎರಡೋಣಿ ಶಾಸನವಾಗಿದೆ.[19] ಶಾಸನವು ಅದನ್ನು ‘ಕರಡಿಕಲ್ನಾಡು’ ಎಂದು ಕರೆದಿದೆ. ಮುಂದೆ  ಕ್ರಿ.ಶ. ೧೦೪೬ರ ವೇಳೆಗೆ ಅದು ಮೂರುನೂರು ಹಳ್ಳಿಗಳ ವಿಭಾಗವಾಗಿ ರೂಪುಗೊಂಡಿತು.[20] ಕ್ರಿ.ಶ. ೧೧೯೧ರ ವೇಳೆಗೆ ಈ ವಿಭಾಗದ ರಾಜಧಾನಿಯು ಮುದಗಲ್ಲು ಪಟ್ಟಣಕ್ಕೆ ಸ್ಥಳಾಂತರವಾಯಿತು.[21]
ಅಗ್ರಹಾರವಾಗಿದ್ದ ಬನ್ನಿಗೋಳ, ಭತ್ತಗ್ರಾಮವಾದ ಲಿಂಗಸೂಗೂರು, ತೆಂಗೊಳ, ಎರಡೋಣಿ, ನಂದವಾಡಿಗೆ, ಕೆಲ್ಲೂರು ಮತ್ತು ಮಸ್ಕಿ ಗ್ರಾಮಗಳು ಈ ವಿಭಾಗದಲ್ಲಿದ್ದವು. ಆದ್ದರಿಂದ ಇಂದಿನ ಲಿಂಗಸೂಗೂರು ತಾಲೂಕಿನ ಎಲ್ಲ ಹಳ್ಳಿಗಳು ಮತ್ತು ಕುಷ್ಟಗಿ, ಹುನಗುಂದ, ಮಾನ್ವಿ ಹಾಗೂ ಸಿಂಧನೂರು ತಾಲೂಕಿನ ಕೆಲವು ಹಳ್ಳಿಗಳು ಈ ವಿಭಾಗದಲ್ಲಿ ಸಮಾವೇಶಗೊಂಡಿದ್ದವೆಂದು ಹೇಳಬಹುದು. ಆದರೆ ಈ ನಾಡಿನ ಉಪವಿಭಾಗಗಳು ಇದುವರೆಗೆ ಲಭ್ಯವಾದ ಶಾಸನಗಳಿಂದ ತಿಳಿಯುವುದಿಲ್ಲ.
ಕೆಳವಾಡಿ–೩೦೦ : ಕೆಳವಾಡಿನಾಡು ಇಂದಿನ ಮುಧೋಳ, ಬಾಗಲಕೋಟೆ ಮತ್ತು ಬಾದಾಮಿ ತಾಲೂಕಿನ ವ್ಯಾಪ್ತಿಯನ್ನು ಹೊಂದಿತ್ತೆಂದು  ಡಾ. ಜೆ. ಎಂ. ನಾಗಯ್ಯನವರು ಹೇಳಿದ್ದಾರೆ.[22] ಇಂದಿನ ಬಾದಾಮಿ ತಾಲೂಕಿನ ಕೆಳವಾಡಿಗ್ರಾಮವೆ ಈ ವಿಭಾಗದ ಮುಖ್ಯ ಪಟ್ಟಣವಾಗಿದೆಯೆಂದು ಡಾ. ಬಿ. ವ್ಹಿ. ಶಿರೂರ ಅವರು ಊಹಿಸಿದ್ದಾರೆ.[23] ಆದರೆ ರಾಯಚೂರು ಮತ್ತು ಕೊಪ್ಪಳ ಜಿಲ್ಲೆಯ ಶಾಸನಗಳು ಇವರ ಮಾತನ್ನು ಸಮರ್ಥಿಸುವುದಿಲ್ಲ.
ಕೊಪ್ಪಳ ತಾಲೂಕಿನ ಮಾದಿನೂರು ಶಾಸನವು “ಎಡೆದೊರೆಯುರ್ಚ್ಛಾಸಿರದ ಬಳಿಯ ಕೆಳವಾಡಿ ಮುನೂರು” ಎಂದು ಹೇಳಿದೆ.[24] ಸಿಂಧನೂರು ತಾಲೂಕಿನ ದೇವರಗುಡಿ ಶಾಸನವು “ಕುನ್ತಳಕಾನ್ತೆಗೆ ನೋಡಕಿನ್ತಿದೇ ಕನ್ನಡಿಯನಿಪ್ಪ ಕೆಳವಾಡಿಯೊಳತ್ಸನ್ತಮಿತ ನಿಳಯ ಗೌರೀಕಾನ್ತಂ ಶ್ರೀ ಹುಳಿಯಮೇಶ್ವರಂ ನೆಲಸಿರ್ದ್ದೋನ್” ಎಂದು ಹೇಳಿದೆ.[25] ಅಲ್ಲದೆ ದೇವರಗುಡಿಯ ಮತ್ತೊಂದು ಶಾಸನವು “ಕೆಳವಾಡಿ-೩೦೦ ೞ ರಾಜಧಾನಿ ಕಲುಕೆಱೆ” ಎಂದು ಸ್ಪಷ್ಟವಾಗಿ ಹೇಳಿದೆ[26] ಆದ್ದರಿಂದ ಇಂದಿನ ಸಿಂಧನೂರು, ಗಂಗಾವತಿ, ಕೊಪ್ಪಳ, ಕುಷ್ಟಗಿ ಮತ್ತು ಯಲಬುರ್ಗಿ ತಾಲೂಕಿನ ವ್ಯಾಪ್ತಿಯನ್ನು  ಹೊಂದಿತ್ತೆಂದು ಹೇಳಬಹುದು. ಈ ತಾಲೂಕುಗಳ ವ್ಯಾಪ್ತಿಯಲ್ಲಿ ಕಾಣಸಿಗುವ ಚಿಕ್ಕ ಚಿಕ್ಕ ವಿಭಾಗಗಳು ಈ ಕೆಳವಾಡಿ ನಾಡಿನ ಉಪವಿಭಾಗಗಳಾಗಿರಬೇಕು.
ಕುಡಿಯಹರವಿ–೭೦ : ಬಾಗಳಿಯ ಕ್ರಿ.ಶ. ೧೦೧೮ರ ಎರಡು ಶಾಸನಗಳು  “ಎಡೆದೊಱೆಯಿಚ್ಛಾಸಿರದೊಳಗಣ ಕುದಿಹಾರಯೆೞ್ವತ್ತು” ವಿಭಾಗವನ್ನು ಉಲ್ಲೇಖಿಸಿವೆ.[27] ಈ ವಿಭಾಗವು ಶಾಸನಗಳಲ್ಲಿ ಕುದಿಯ ಪರವಿ, ಕುದಿಯಹರವಿ, ಕುಡಿಹಾರ ಮೊದಲಾದ ರೂಪಗಳಲ್ಲಿ ಕಾಣಿಸಿಕೊಂಡಿದೆ. ಆದರೆ ಇದು ಎಡೆದೊರೆನಾಡಿನ ಯಾವ ಉಪವಿಭಾಗದಲ್ಲಿ ಸಮಾವೇಶಗೊಂಡಿತ್ತೆಂಬುದು ಶಾಸನಗಳಿಂದ ತಿಳಿಯುವುದಿಲ್ಲ.
ಕುದಿಯಹರವಿ ವಿಭಾಗವನ್ನು ಕ್ರಿ.ಶ. ೧೦೧೭ರಿಂದ ೧೦೫೪ರವರೆಗೆ ನೊಳಂಬಪಲ್ಲವ ವಂಶದ ಅರಸರು ಆಳುತ್ತಿದ್ದರು. ಇವರು ಕೋಗಳಿ, ಬಲ್ಲಕುಂದೆ ಮೊದಲಾಗಿ ನೊಳಂಬವಾಡಿ-೩೨೦೦೦ ನಾಡುಗಳ ಜೊತೆಗೆ ಕುದಿಯಹರವಿ ವಿಭಾಗವನ್ನೂ ಆಳುತ್ತಿದ್ದುದು ಶಾಸನಗಳಿಂದ ತಿಳಿಯುತ್ತದೆ. ಕೋಗಳಿ ಮತ್ತು ಬಲ್ಲಕುಂದೆನಾಡುಗಳು ತುಂಗಾಭದ್ರಾನದಿಯ ಬಲದಂಡೆಯಲ್ಲಿವೆ. ಆದ್ದರಿಂದ ಕುದಿಯಹರವಿ ವಿಭಾಗವು ಈ ನದಿಯ ಎಡದಂಡೆಯಲ್ಲಿರಬೇಕು. ಕೋಗಳಿ ಮತ್ತು ಬಲ್ಲಕುಂದೆನಾಡುಗಳಿಗೆ ಹೊಂದಿಕೊಂಡು ತುಂಗಭದ್ರಾ ನದಿಯ ಎಡದಂಡೆಯಲ್ಲಿ ಕೆಳವಾಡಿ-೩೦೦ ವಿಭಾಗವು ವ್ಯಾಪಿಸಿತ್ತು. ಆದ್ದರಿಂದ ಕುದಿಯಹರವಿಯು ಕೆಳವಾಡಿ ನಾಡಿನ ಉಪವಿಭಾಗವಾಗಿದೆಯೆಂದು ಹೇಳಬಹುದು. ಇಂದಿನ ಯಲಬುರ್ಗಿ ತಾಲೂಕಿನ ಪೂರ್ವ ಭಾಗವು ಎಡೆದೊರೆನಾಡಿನ ಕೆಳವಾಡಿ-೩೦೦ರಲ್ಲಿ ಸಮಾವೇಶಗೊಂಡಿತ್ತು ಬಹುಶಃ ಈ ತಾಲೂಕಿನ ‘ವಟಪರವಿ’ ಗ್ರಾಮವೇ ಪ್ರಾಚೀನ ಕುಡಿಯಹರವಿ-೭೦ರ ಮುಖ್ಯ ಪಟ್ಟಣವಾಗಿರಬೇಕು. ಈ ಉಪವಿಭಾಗಗಳಲ್ಲಿ ಯಲುಬುರ್ಗಿ ಮತ್ತು ಕೊಪ್ಪಳ ತಾಲೂಕಿನ ಕೆಲವು ಹಳ್ಳಿಗಳು ಸಮಾವೇಶಗೊಂಡಿರಬೇಕು.
ಪರವರಿ– ೭೬ : ಸಿಂಧನೂರು ತಾಲೂಕಿನ ದೇವರಗುಡಿ ಶಾಸನಗಳಲ್ಲಿ ಈ ವಿಭಾಗದ ಉಲ್ಲೇಖವಿದೆ. ಹಿಂದೆಯೇ ನೋಡಿದಂತೆ ದೇವರಗುಡಿಯು ಕೆಳವಾಡಿನಾಡಿನಲ್ಲಿ ಸಮಾವೇಶಗೊಂಡಿತ್ತು. ಆದ್ದರಿಂದ “ಆ ಊರೊಡೆಯ ಪರವರಿ ಯೆರ್ಪ್ಪತ್ತಾರ ಬಳಿಯ ಬಾಡಂ ಕಡ್ಡರನೂರ”ವೆಂಬ ಶಾಸನೋಕ್ತಿಯನ್ನು ದೇವರಗುಡಿ ಗ್ರಾಮವು ಕೆಳವಾಡಿ ನಾಡಿನ ಪರವರಿ-೭೬ರಲ್ಲಿ ಸಾಮಾವೇಶಗೊಂಡಿತ್ತೆಂದು ಅರ್ಥ್ಯೆಸಬಹುದು. ಆದರೆ ಇಲ್ಲಿಯ ಪರವರಿ ಮತ್ತು ಕಡ್ಡರನೂರು ಗ್ರಾಮಗಳನ್ನು ಗುರುತಿಸಲು ಸಾಧ್ಯವಾಗಿಲ್ಲ.
ನಿಟ್ಟರವೆ–೭೦ : ಸಾಲಗುಂದೆಯ ಕ್ರಿ.ಶ.೧೦೬೩ರ ಶಾಸನವು “ಎಡೆದೊರೆನಾಳ್ಕೆ ತೊಡವಿದನಂತೊರ್ಪಿ ತೋರ್ಪ ನಿಟ್ಟರವೆಯರ್ಪ್ಪತ್ತರಗ್ರಹಾರಮದು ಶಾಶ್ವತ ನಿಳಯಂ ಸಾಲಗುಂದೆ”. ಎಂದು ಹೇಳಿದೆ.[28] ರೌಡಕುಂದೆಯ ಕ್ರಿ. ಶ. ೧೦೫೩ರ ಶಾಸನದಲ್ಲಿಯೂ ಈ ವಿಭಾಗದ ಉಲ್ಲೇಖವಿದೆ.[29] ಆದರೆ ಇಲ್ಲಿಯ ನಿಟ್ಟರವೆ ಗ್ರಾಮವನ್ನು ಗುರುತಿಸಲು ಸಾಧ್ಯವಾಗಿಲ್ಲ.
ಸಾಲಗುಂದೆ–೭೦ : ಕ್ರಿ .ಶ. ೧೧೫೩ರ ಸಾಲಗುಂದೆ ಶಾಸನವು “ಎಡೆದೊರೆ ಯೆಚ್ಛಾವಿರ ನಾಡೊಳಗೆ  ಸೋಭೆವೆತಿರ್ಪ x ಭೂದೇವ ಕುಳೋತ್ತಮರಿಂದಂ ಕೇವಳವೆ ಸಾಲಗುಂದೆ ಯಪ್ಪತ್ತರೊಳು” ಎಂದು ಹೇಳಿದೆ.[30] ಅದ್ದರಿಂದ ಇದು ಹಿಂದೆ ನೋಡಿದ ನಿಟ್ಟರವೆ ವಿಭಾಗಕ್ಕಿಂತ ಭಿನ್ನವೆಂಬುದು ಸ್ಪಷ್ಟ. ಆರಂಭದಲ್ಲಿ ನಿಟ್ಟರವೆ ನಾಡಿನ ಅಗ್ರಹಾರವಾಗಿದ್ದ ಸಾಲಗುಂದೆಯು ಕ್ರಿ. ಶ. ೧೧೫೩ರ ವೇಳೆಗೆ ಸ್ವತಂತ್ರ ವಿಭಾಗವಾಗಿ ರೂಪುಗೊಂಡಿತು.
ಹೀಗೆ ಕೆಳವಾಗಿ-೩೦೦ರಲ್ಲಿ ಕುಡಿಯಹರವಿ-೭೦, ಪರವರಿ-೭೬, ನಿಟ್ಟರವೆ-೭೦ ಮತ್ತು ಸಾಲಗುಂದೆ-೭೦ ವಿಭಾಗಗಳು ಸೇರಿ ಒಟ್ಟು ಎರಡುನೂರಾ ಎಂಬತ್ತಾರು ಹಳ್ಳಿಗಳ ಲೆಕ್ಕ ಸಿಗುತ್ತದೆ. ಉಳಿದ ಹದಿನಾಲ್ಕು ಹಳ್ಳಿಗಳ ವಿಭಾಗವನ್ನು ಗುರುತಿಸ ಬೇಕಾಗಿದೆ.
ಅಯ್ಯಣವಾಡಿ –೩೦೦ : ಕುರಡಿಯ ಕ್ರಿ.ಶ. ೧೦೭೯ರ ಶಾಸನವು “ನೆಗಳ್ದಯ್ಯಣವಾಡಿ ನಾಳ್ಕಾಳಂ ಕ್ರಿತಿಯೆನಿಸಿದ ರೂಡಿ” ಎಂದು ಹೇಳಿದೆ.[31] ಗೊಬ್ಬೂರು ಶಾಸನವು “ಸೊಗಯಿಸುತಿರ್ಕುಮಿದು ನಡುನಾಡೊಳಗಯ್ಯಣವಾಡಿಯಲ್ಲಿ ತಾಂ ಮಿಗಿಲೆನಿಸಿಪ್ಪ ಗೋಪುರದ ವಿಪ್ರಜನಂಗಳ ವೇದ ಘೋಷಣಂ”ಗಳಿಂದ ಶೋಭಿಸುತ್ತಿತ್ತೆಂದು ಹೇಳಿದೆ.[32] ಅಂದರೆ ಇಂದಿನ ಮಾನ್ವಿ ತಾಲೂಕಿನ ಕುರಡಿ ಮತ್ತು ದೇವದುರ್ಗ ತಾಲೂಕಿನ ಗೊಬ್ಬೂರು ಗ್ರಾಮಗಳು ಅಯ್ಯಣವಾಡಿ ನಾಡಿನ ಪ್ರಸಿದ್ದ ಅಗ್ರಹಾರಗಳಾಗಿದ್ದವು. ಆದ್ದರಿಂದ ಈ ವಿಭಾಗವು ಇಂದಿನ ಮಾನ್ವಿ, ದೇವದುರ್ಗ ಮತ್ತು ರಾಯಚೂರು ತಾಲೂಕಿನ ಹಳ್ಳಿಗಳ ವ್ಯಾಪ್ತಿ ಹೊಂದಿತ್ತೆಂದು ಹೇಳಬಹುದು. ಆದರೆ ಈ ನಾಡಿನ ಉಪವಿಭಾಗಗಳು ಇದುವರೆಗೆ ಲಭ್ಯವಾದ ಶಾಸನಗಳಲ್ಲಿ ಉಲ್ಲೇಖವಾಗಿಲ್ಲ.
ಮೊರಟ–೩೦೦ : ಇಂದಿನ ಮಾನ್ವಿ ತಾಲೂಕಿನ ಮಲ್ಲಟಗ್ರಾಮವೆ ಈ ವಿಭಾಗದ ಮುಖ್ಯ ಪಟ್ಟಣವಾಗಿದೆ. ಆಂಧ್ರ ಪ್ರದೇಶದ  ಚಿನ್ನತುಂಬಳ ಶಾಸನದಲ್ಲಿ ಉಲ್ಲೇಖವಾಗಿರುವ ‘ಮಾಱಾಟ ಮುನೂರು’, ‘ಮಾಱಾಟನಾಡು’ಗಳು ಇಲ್ಲಿಯ ಮಲ್ಲಟವೆ ಆಗಿದೆ.[33] ಚಿಮ್ನಹಳ್ಳಿ ಶಾಸನವು “ಮಾಱಾಟ ಮೂನೂೞೞ ಮನ್ನೆಯ ಬೆನ್ನರಸ”ನನ್ನು ಮತ್ತು “ಮಾೞಟನಾಡ ಬಳಿಯಲಾ ಬಾಯಿನೂರ” ಗ್ರಾಮವನ್ನು ಉಲ್ಲೆಖಿಸಿದೆ[34]. ಅದು ಇಂದಿನ ಮಾನ್ವಿ ತಾಲೂಕಿನ ಬೇವಿನೂರು ಗ್ರಾಮವಾಗಿದೆ. ಕ್ರಿ. ಶ. ೧೧೯೧ರಲ್ಲಿ ಈ ವಿಭಾಗದ ರಾಜಧಾನಿಯು ಸಿರಿವಾರಗ್ರಾಮಕ್ಕೆ ಸ್ಥಳಾಂತರವಾಯಿತು.[35] ಆದರೆ ಈ ವಿಭಾಗದ ಉಪವಿಭಾಗಗಳು ಇದುವರೆಗೆ ಲಭ್ಯವಾದ ಶಾಸನಗಳಲ್ಲಿ ಉಲ್ಲೇಖವಾಗಿಲ್ಲ. ಮೊರಟನಾಡು ಇಂದಿನ ಮಾನ್ವಿ ಮತ್ತು ಸಿಂಧನೂರು ತಾಲೂಕಿನ ಕೆಲವು ಹಳ್ಳಿಗಳ ವ್ಯಾಪ್ತಿ ಪಡೆದಿತ್ತು.
ಮೊಸಳೆಕಲ್ಲು–೩೦೦ : ಇಂದಿನ ದೇವದುರ್ಗ ತಾಲೂಕಿನ ಚಿಕ್ಕಹಳ್ಳಿಯಾದ ಮಸರಕಲ್ಲು ಈ ವಿಭಾಗದ ಮುಖ್ಯಪಟ್ಟಣವಾಗಿದೆ. ಕ್ರಿ. ಶ. ೧೦೩೫ರ ನುಗಡೋಣಿ ಶಾಸನವು “ಎಡೆದೊರೆ ೨೦೦೦ರದೊಳಗಣ ಮೊಸಳಿಕಲ್ಲು ೩೦೦ ೞ ಬಳಿಯ ಭತ್ತಗ್ರಾಮ ಬಳ್ಳನಿಟ್ಟಗೆ”ಯನ್ನು ಉಲ್ಲೇಖಿ[36]ಸಿದೆ. ಆದ್ದರಿಂದ ಇಂದಿನ ದೇವದುರ್ಗ ಮತ್ತು ಮಾನ್ವಿ ತಾಲೂಕಿನ ಹಳ್ಳಿಗಳು ಈ ವಿಭಾಗದಲ್ಲಿ ಸಮಾವೇಶಗೊಂಡಿದ್ದವೆಂದು ಹೇಳಬಹುದು.
ಗೋರಿಕಲ್ಲು–೧೨ : ಮೊಸಳಿಕಲ್ಲು ನಾಡಿನ ಉಪವಿಭಾಗವಾದ ಇದರ ಉಲ್ಲೇಖ ಕಪಗಲ್ಲು ಶಾಸನದಲ್ಲಿದೆ[37]. ಕಪಗಲ್ಲು ಗ್ರಾಮವು ಈ ವಿಭಾಗದಲ್ಲಿಯ ಒಂದು ಭತ್ತಗ್ರಾಮವಾಗಿತ್ತು. ಇಂದಿನ ಮಾನ್ವಿ ತಾಲೂಕಿನ ಗೋರ್ಕಲ್ಲು ಗ್ರಾಮವೆ ಪ್ರಾಚೀನ ಗೋರಿಕಲ್ಲು-೧೨ರ ಮುಖ್ಯ ಪಟ್ಟಣವಾಗಿದೆ. ಆದರೆ ಈ ವಿಭಾಗದ ಇನ್ನುಳಿದ ೧೦ ಹಳ್ಳಿಗಳ ವಿವರ ಶಾಸನಗಳಿಂದ ತಿಳಿಯುವುದಿಲ್ಲ.
ಹೀಗೆ ಮೊಸಳೆಕಲ್ಲು-೩೦೦ರಲ್ಲಿ ಇದುವರೆಗೆ ಕೇವಲ ಹನ್ನೆರಡು ಹಳ್ಳಿಗಳ ಒಂದು ಉಪವಿಭಾಗವನ್ನು ಗುರುತಿಸಲು ಸಾಧ್ಯವಾಗಿದೆ. ಉಳಿದ ೨೮೮ ಹಳ್ಳಿಗಳನ್ನು ಮತ್ತು ಅವು ಸಮಾವೇಶಗೊಂಡಿದ್ದ ವಿಭಾಗಗಳನ್ನು ಗುರುತಿಸಬೇಕಾಗಿದೆ.
ಸಗರ–೩೦೦ : ಇಂದಿನ ಶಹಪುರ ತಾಲೂಕಿನ ಸಗರ ಗ್ರಾಮವೆ ಈ ವಿಭಾಗದ ಮುಖ್ಯಪಟ್ಟಣವಾಗಿದೆ. ತಿಂಥಿಣಿಯ ಕ್ರಿ. ಶ. ೧೦೭೧ರ  ಶಾಸನವು “ಎಡೆದೊರೆ ವಿಷಯ ಪ್ರತಿವ(ಬ)ದ್ಧ ಸಗರ ತ್ರಿಶತಮಧ್ಯವರ್ತ್ತಿನಿ ಕೃಷ್ಣವೆಣ್ಣಾನದ್ಯುತ್ತರ ತೀರೋಪಾಶ್ಯತೇ ತಿನ್ತಿಣಿ ಸಿರಿವರ ನಾಮನಿಮಹಾನಾಮ ಸ್ಯಾಗ್ರಹಾರೇ” ಎಂದು ಹೇಳಿದೆ. ಆದ್ದರಿಂದ ಸಗರ ನಾಡು ಎಡೆದೊರೆ-೨೦೦೦ ನಾಡಿನ ಉಪವಿಭಾಗವಾಗಿತ್ತೆಂದು ಹೇಳಬಹುದು. ಇದಲ್ಲದೆ ಕ್ರಿ.ಶ. ೯೨೭ರ ಎರಡೋಣಿ ಶಾಸನವು “xxxxxx ಸಿರದ ಭಾಗಂ ಸಗರ ಮುನೂೞು” ಎಂದು ಹೇಳಿದೆ. ಇಲ್ಲಿಯ ತ್ರುಟಿತ ಭಾಗವನ್ನು “ಎಡೆದೊರೆಯಿರ್ಚ್ಛಾಸಿರದ ಭಾಗಂ ಸಗರ ಮುನೂೞು” ಎಂದು ಕಟ್ಟಿಕೊಡಬಹುದು.
ಸಗರ ನಾಡು ಕ್ರಿ.ಶ. ೯೨೭ರಿಂದ ೧೧೦೬ರವರೆಗೆ ಮೂರುನೂರು ಹಳ್ಳಿಗಳ ವಿಭಾಗವಾಗಿತ್ತು. ಮುಂದೆ ಕ್ರಿ.ಶ. ೧೧೩೦ರಿಂದ ಅದು ಐದುನೂರು ಹಳ್ಳಿಗಳ ವಿಭಾಗವಾಗಿ ರೂಪುಗೊಂಡಿತು. ಆಗ ಈ ನಾಡಿನ ವಿಸ್ತಾರವು ಇಂದಿನ ಜೇವರ್ಗಿ ತಾಲೂಕಿನವರೆಗೆ ವ್ಯಾಪಿಸಿರಬೇಕು.
ಸಗರನಾಡು ಇಂದಿನ ಸುರಪುರ, ಶಹಪುರ ಮತ್ತು ಜೇವರ್ಗಿ ತಾಲೂಕಿನ ಕೆಲವು ಹಳ್ಳಿಗಳ ವ್ಯಾಪ್ತಿ ಹೊಂದಿತ್ತು. ಸುರಪುರ ತಾಲೂಕಿನ ಏವೂರು, ಯಾಳಗಿ, ಅರಕೇರಿ, ನಗರವುರ, ಚಣ್ಡವುರ, (ಚೆನ್ನೂರು), ಹುಣಸಗಿ, ಶಿವಪುರ, ತಿಂಥಿಣಿ, ಕೆಂಭಾವಿ, ಪಿರಿಯ ಬೆಳ್ಳುಂಬಟ್ಟಿ, ಕಚಕನೂರು, ಎಡೆಯಪುರ : ಶಹಪುರ ತಾಲೂಕಿನ ದೋರನಹಳ್ಳಿ, ಸಿರಿವಾಳ, ಕೋಬಾಳ ಗುಂಡುಲೂರು, ಸೂಗೂರು, ಹೋತಗಲ್ಲು  ಮತ್ತು ಜೇವರ್ಗಿ ತಾಲೂಕಿನ ಎಳರಾವೆ (ಯಡ್ರಾವಿ), ಮಲ್ಲಾಬಾದ ಗ್ರಾಮಗಳು ಸಗರನಾಡಿನಲ್ಲಿ ಸಮಾವೇಶಗೊಂಡಿದ್ದವು.
ಇದುವರೆಗೆ ಸಗರನಾಡಿನ ಎಳರಾವೆ-೫೦ ಮತ್ತು ಕೆಂಬಾವಿ -೨೪ ಉಪವಿಭಾಗಗಳು ತಿಳಿದು ಬಂದಿವೆ.
ಎಳರಾವೆ–೫೦ : ಇಂದಿನ ಜೇವರ್ಗಿ ತಾಲೂಕಿನ ಯಡ್ರಾವಿಯೆ ಪ್ರಾಚೀನ ಎಳರಾವೆಯ ಮುಖ್ಯ ಪಟ್ಟಣವಾಗಿದೆ. ಕ್ರಿ.ಶ. ೧೧೩೬ರ ಮಲ್ಲಬಾದ ಶಾಸನದಲ್ಲಿ ಈ ವಿಭಾಗದ ಉಲ್ಲೇಖವಿದೆ.[38] ಆದರೆ ಯಡ್ರಾವಿ ಮತ್ತು ಮಲ್ಲಾಬಾದ ಬಿಟ್ಟರೆ ಈ ವಿಭಾಗದ ಇತರ ಹಳ್ಳಿಗಳ ವಿವರ ತಿಳಿಯುವುದಿಲ್ಲ.
ಕೆಂಭಾವಿ-೨೪ : ಇಂದಿನ ಸುರಪುರ ತಾಲೂಕಿನ ಕೆಂಭಾವಿ ಈ ವಿಭಾಗದ ಮುಖ್ಯ ಪಟ್ಟಣವಾಗಿದೆ. ಕೆಂಭಾವಿಯ ಶಾಸನವು “ಕೆಂಭಾವಿ ೨೪ರ ಬಳಿಯ ಕರಡಿಕಲ್ಕೂಡಲಿಗೆ” ಎಂದು ಹೇಳಿದೆ.[39] ಇದಲ್ಲದೆ ಮುದನೂರು, ಬೈಚಬಾಳ, ದೇವಪುರ, ಕೆಂದಲಗೆ ಗ್ರಾಮಗಳೂ ಈ ಉಪವಿಭಾಗದಲ್ಲಿ ಸೇರಿದ್ದವು. ಇವುಗಳ ಜೊತೆಗೆ ಕೆಂಭಾವಿ, ಕರಡಿಕಲ್ಲು ಮತ್ತು ಕೂಡಲಗಿ ಸೇರಿ ಈ ವಿಭಾಗದ ಏಳು ಹಳ್ಳಿಗಳನ್ನು ಗುರುತಿಸಲು ಸಾಧ್ಯವಾಗಿದೆ. ಉಳಿದ ೧೭ ಹಳ್ಳಿಗಳನ್ನು ಗುರುತಿಸಬೇಕಾಗಿದೆ.
ಹೀಗೆ ಸಗರ-೩೦೦ರಲ್ಲಿ ಎಳರಾವೆ-೫೦ ಮತ್ತು ಕೆಂಭಾವಿ-೨೪ ಉಪವಿಭಾಗಗಳು ಸೇರಿ ೭೪ ಹಳ್ಳಿಗಳನ್ನು ಗುರುತಿಸಲು ಸಾಧ್ಯವಾಗಿದೆ. ಉಳಿದ ೨೨೬ ಹಳ್ಳಿಗಳ ಉಪವಿಭಾಗಗಳನ್ನು ಗುರುತಿಸಬೇಕಾಗಿದೆ.
ಒಟ್ಟಿನಲ್ಲಿ ಎಡೆದೊರೆ-೨೦೦೦ ನಾಡಿನಲ್ಲಿ ಇದುವರೆಗೂ ಕರಡಿಕಲ್ಲು-೩೦೦, ಕೆಳವಾಡಿ-೩೦೦, ಮೊರಟ-೩೦೦, ಅಯ್ಯಣವಾಡಿ-೩೦೦ ಮೊಸಳಿಕಲ್ಲು-೩೦೦ ಮತ್ತು ಸಗರ-೩೦೦ ಸೇರಿ ಒಟ್ಟು ೧೮೦೦ ಹಳ್ಳಿಗಳ ಲೆಕ್ಕ ಸಿಗುತ್ತದೆ. ಕ್ರಿ.ಶ. ೧೧೩೦ ರಿಂದ ಸಗರನಾಡು ೫೦೦ ಹಳ್ಳಿಗಳ ವಿಭಾಗವಾಗಿ ರೂಪಗೊಂಡಿರುವುದನ್ನು ಹಿಂದೆಯೇ ಪ್ರಸ್ತಾಪಿಸಿದ್ದೇವೆ. ಆದ್ದರಿಂದ ಈ ಎರಡುನೂರು ಹಳ್ಳಿಗಳನ್ನು ಸೇರಿಸಿಕೊಂಡರೆ ಎಡೆದೊರೆ ನಾಡಿನ ಎಲ್ಲ ಎರಡು ಸಾವಿರ ಹಳ್ಳಿಗಳ ಲೆಕ್ಕ ಸಿಕ್ಕಂತಾಗುತ್ತದೆ.

ಎಡೆದೊರೆ ನಾಡು : ಸಾರ್ವಜನಿಕ ಚಟುವಟಿಕೆಗಳು
ಎಡೆದೊರೆನಾಡಿನ ಜನರು ವೀರರು, ಧೀರರು, ದಾನಿಗಳು ಮತ್ತು ತ್ಯಾಗಿಗಳೂ ಆಗಿದ್ದರು. ಇವರ ವೀರತ್ವಕ್ಕೆ ವೀರಗಲ್ಲು, ಮಾಸ್ತಿ ಕಲ್ಲುಗಳು ಸಾಕ್ಷಿಯಾಗಿ ನಿಂತಿವೆ. ಗೋವುಗಳ ಅಪರಣ, ಸ್ತ್ರೀಯರ ಮಾನರಕ್ಷಣೆ ಮತ್ತು ಗ್ರಾಮಗಳ ಅಳಿವಿನ ಸಂದರ್ಭದಲ್ಲಿ ಅವರು ಹೋರಾಡಿ ಅಮರರಾಗಿದ್ದಾರೆ. ಕ್ರಿ.ಶ. ೧೦ನೆಯ ಶತಮಾನದ ಹೇರೂರು ಶಾಸನವು “ಪಡಿxಲ ಗಾವುಂಡ ಚಟ್ಟಯ್ಯನ ಅಜಿಯ್ಯನ ಮುಯ್ದುನ ಎರೆಯಮ್ಮಜೀ ಎಱೆಯಬ್ಬೆಯ ಮಲ್ಲನ ತಮ್ಮ ಸತಗೊಂಡನು ಕಾಳಗ” ದಲ್ಲಿ ಮಡಿದಾಗ ಅವನ ಹೆಂಡತಿ ಕಾವಬ್ಬೆಯು ಸತಿ ಹೋದಳೆಂದು ಹೇಳಿದೆ. ಕರ್ತಮೇಶ್ವರದ ಆಚಾರ್ಯ ಅಮಿತರಾಶಿಯ ಶಿಷ್ಯ “xಗಱು ಮಾದಿಗಾವುಂಡನು ತುರುಗೋಳ”ದಲ್ಲಿ ಮಡಿದುದ್ದನ್ನು ಕ್ರಿ.ಶ. ೧೨ನೆಯ ಶತಮಾನದ ಹೇರೂರಿನ ಮತ್ತೊಂದು ಶಾಸನ ಉಲ್ಲೇಖಿಸಿದೆ.
ಎಡೆದೊರೆನಾಡಿನ ಹೆಚ್ಚಿನ ಶಾಸನಗಳು ದಾನ-ದತ್ತಿಗಳಿಗೆ ಮೀಸಲಾಗಿವೆ. ದಾನವನ್ನು ಪುತ್ರೋತ್ಸವ, ಪಟ್ಟಾಭಿಷೇಕ ಮುಂತಾದ ಸಂದರ್ಭಗಳಲ್ಲಿ; ಹಬ್ಬ-ಹರಿದಿನ, ಸೂರ್ಯಗ್ರಹಣ, ಸಂಕ್ರಾಂತಿ ಮೊದಲಾದ ದಿನಗಳಲ್ಲಿ ನೀಡುತ್ತಿದ್ದರು.
ಕೆರೆ-ಬಾವಿಗಳನ್ನು ತೋಡಿಸುವುದು, ಸತ್ರಗಳನ್ನು ನಿರ್ಮಿಸುವುದು ಆ ಕಾಲದ ಜನರ ಮತ್ತೊಂದು ಆದರ್ಶವಾಗಿತ್ತು. ಪುರ, ಧರೆಯಾಪುರ, ದೇವಸೂಗೂರು, ಕಲ್ಲೂರು, ಬಲ್ಲಟಗಿ ಮೊದಲಾದ ಶಾನಗಳು ಅಲ್ಲಿ ಕೆರೆ ನಿರ್ಮಿಸಿ ದಾನ ನೀಡಿದ್ದನ್ನು ಉಲ್ಲೇಖಿಸಿವೆ. ಅಲ್ಲದೆ ಏವೂರಿನ ಅಣ್ಣಮಗಾವುಂಡನ ಕೆರೆ-ದಂಡನಾಯಕನ ಕೆರೆ; ಯಾಳಗಿಯ (೧೨೬೫) ಸಂಜೆ ವೇಳೆಯ ಬಾವಿ-ಹೆಸರಬಾವಿ ಮೊದಲಾದುವುಗಳ ಉಲ್ಲೇಖ ಅಲ್ಲಿಯ ಶಾಸನಗಳಲ್ಲಿವೆ. ನಾಗದೇವ ದಂಡನಾಯಕನು ಸಾಲಗುಂದಿ(೧೦೬೩)ಯಲ್ಲಿ “ಬಾವಿದೇಗುಲಂ ಕೆರೆ ನಿರ್ಮಳವುಳ್ಳ ಪೊಕ್ಕರಣಿ ದೀರ್ಗ್ಘಿಗೆ ದೇವನಿವಾಸ……… ನಂದನಾವಳಿ ಛತ್ರ” ಮೊದಲಾದುವುಗಳನ್ನು ನಿರ್ಮಿಸಿದನು. ಆರನೆಯ ವಿಕ್ರಮಾದಿತ್ಯನು ತನ್ನ ಸುದೀರ್ಘವಾದ ಆಳ್ವಿಕೆಯಲ್ಲಿ ಪ್ರತಿನಿತ್ಯವೂ ಭೂಮಿದಾನ ಮಾಡಿದುದಕ್ಕೆ ಶಾಸನಾಧಾರಗಳಿವೆ.  ಇದರಿಂದಾಗಿ ಅವನ ಸಾಮ್ರಾಜ್ಯದಾದ್ಯಂತ ಅನೇಕ ಕೆರೆ- ಬಾವಿಗಳು ನಿರ್ಮಾಣವಾದವು. ಇದನ್ನೆ ಸಾಲಗುಂದಿ ಶಾಸನ (೧೦೬೩)ವು –
“ವಸುಧೆಯೆಲ್ಲಮಂ ಕೆರೆ ಬಾವಿದೀರ್ಗ್ಘಿಗೆ ದೇಗುಲಂ ಪೂದೋಟಂ ಛತ್ರಂಗಳಿಂ
ಮುಸುಕಿ ಮಾಣ್ದನೆ ಪುಣ್ಯತೀರ್ಥಗಳುಳ್ಳ ನಿತುಮಂ ನೆರೆಮಿಂದು ಬ್ರಾಹ್ಮಣರ್ಗ್ಗೆ
ಪೆಸರ ದಾನಂಗಳನಿತುಮಂ ಪೊಣ್ದಿತ್ತಂ ಮಂಗಳಾಚಾರದಿಂ ಕಲಿದೋಷಮಂ
ಪೊಸೆದು ಬಿಸುಟಂ ಮಹಾದಾನಿ ಚಕ್ರೇಶಂ ತ್ರಿಭುವನಮಲ್ಲದೇವಂ“
ಎಂದು ಬಣ್ಣಿಸಿದೆ.
ಸತ್ರಗಳು ಪ್ರವಾಸಿಗರಿಗೆ, ಅನಾಥರಿಗೆ ಮತ್ತು ಮಠಗಳಲ್ಲಿ ಓದುವ ವಿದ್ಯಾರ್ಥಿ-ತಪೋಧನರಿಗೆ ಆಹಾರವನ್ನು ಒದಗಿಸುತ್ತಿದ್ದವು. ಒಂದು ರೀತಿಯಲ್ಲಿ ಅತಿಥಿ ಸತ್ಕಾರದ ವಿಸ್ತೃತ ರೂಪವೇ ಸತ್ರವೆನ್ನಬಹುದು. ಗುಲ್ಲಿಮಯ್ಯನು ಅಳವಂಡಿಯಲ್ಲಿ (೧೦೬೧) ಬಾವಿ, ದೇಗುಲ ಮತ್ತು ಸತ್ರದ ಮನೆಯನ್ನು ಮಾಡಿಸಿದನು. ಆದಿತ್ಯ ಸೋಮಯಾಜಿ ಗೊಬ್ಬರಿ (೧೧೨೮)ನಲ್ಲಿ ದೇವರ ಸತ್ರಕ್ಕೆ ಐದು ಮತ್ತರು ಭೂಮಿಯನ್ನು ಬಿಟ್ಟಿದ್ದಾನೆ. ಇದಲ್ಲದೆ ಏವೂರು (೧೦೭೭), ಮದ್ರಿಕೆ (೧೦೬೭), ಹುಲಿಗೆ (೧೦೮೯), ನವಿಲೆ (೧೧೩೫) ಮುದನೂರು (೧೧೪೬), ಹಿರೆಕೊಟ್ನಿಕಲ್ಲು (೧೧೯೧)ಮತ್ತು ಯಡ್ರಾವಿಗಳಲ್ಲಿ ಸತ್ರಗಳನ್ನು ನಿರ್ಮಿಸಿದ ಉಲ್ಲೇಖಗಳಿವೆ.
ದೇವಾಲಯಗಳಿಗೆ ದಾನದತ್ತಿಗಳನ್ನು ಬಿಡುವ ಮೂಲಕ ನಮ್ಮವರು ಅಲ್ಲಿ ವಿದ್ಯಾಭ್ಯಾಸವು ನಿರಂತರವಾಗಿ ಮುಂದುವರೆಯುವಂತೆ ನೋಡಿಕೊಂಡಿದ್ದಾರೆ. ದೇವಸ್ಥಾನ-ಮಠಗಳ ಸಮಸ್ತ ಹೊಣೆಹೊತ್ತ ಸ್ಥಾನಾಚಾರ್ಯರು ವಿದ್ಯಾಪಕ್ಷಪಾತಿಗಳಾಗಿದ್ದರು. ಮಹಾಮಂಡಳೇಶ್ವರ ರೇವರಸನ ರಾಣಿ ಮಾಳಿಯಬ್ಬರಸಿಯು ಕೆಂಬಾವಿ (೧೦೫೪) ಯಲ್ಲಿ ತನ್ನ ಹೆಸರಿನ ದೇವಾಲಯ ನಿರ್ಮಿಸಿ ಅಲ್ಲಿಯ ತಪೋಧನರಿಗೆ ಮತ್ತು ಅವರ ಮಠದಲ್ಲಿ ಓದುವ ವಿದ್ಯಾರ್ಥಿಗಳ ಆಹಾರಕ್ಕೆ ದಾನ ಬಿಟ್ಟಿದ್ದಾಳೆ.  ಲಿಂಗಸೂಗೂರು ತಾಲೂಕಿನ ಒಂದು ಶಾಸನವು (೧೦೭೭) ತತ್ಪುರುಷರಾಶಿಯ ಶಿಷ್ಯನೇತ್ರ ಶಿವಪಂಡಿತನು-“ಅನೇಕ ಶಸ್ತ್ರ ಶಾಸ್ತ್ರ” ಗಳಲ್ಲಿ ಪಾರಂಗತರಾಗಿದ್ದರೆಂದು ಹೇಳಿದೆ. ಹುಳಿಯಮೇಶ್ವರ ದೇವಾಲಯದ ಸ್ಥಾನಾಚಾರ್ಯ ನಾದ ಚಿಕ್ಕಯ್ಯ ಪಂಡಿತನು “ತರ್ಕವ್ಯಾಕರಣಂಗಳು ಅಕ್ಕರಮುಂ ಶಬ್ದಶಾಸ್ತ್ರಮುಂ ಓದುಗಳ”ಲ್ಲಿ ಹಲವರಿಂದ ಮೆಚ್ಚುಗೆ ಪಡೆದಿದ್ದನು. ಕೆಂಬಾವಿಯ (೧೦೫೬) ಕಿಟ್ಟಗಾವೆ ಸಂತತಿಯ ಶಿವಲಿಂಗ ಭಟಾರಕರ ಶಿಷ್ಯ ಕಳೇಶ್ವರ ಪಂಡಿತನು ತರ್ಕ, ನಾಡಿ ಶಾಸ್ತ್ರಗಳಲ್ಲಿ ಪಾರಂಗತನಾಗಿದ್ದನು. ಸಗರ (೧೦೭೧)ದ ನಗರೇಶ್ವರ ದೇವಾಲಯದ ಸ್ಥಾನಾಚಾರ್ಯ ಅನಂತ ಶಕ್ತಿ ಸಿದ್ದಾಂತ ದೇವರು ‘ಲಾಕುಳ ಸಿದ್ಧಾನ್ತ ಶಾಸ್ತ್ರಾರ್ಥ ಸಮುದ್ಧರಣರು, ತರ್ಕ ಶಾಸ್ತ್ರ ವಿಧಾನ ಪರಿಣಿತ’ರೆನಿಸಿದ್ದರು.
ಇದಲ್ಲದೆ ವಿದ್ಯಾ ಕ್ಷೇತ್ರದಲ್ಲಿ ನಿರತರಾಗಿದ್ದ ಕೆಲವು ಬಿಡಿ ಬಿಡಿಯಾದ ಉಪಾಧ್ಯಾಯರ ಉಲ್ಲೇಖ ಇಲ್ಲಿಯ ಶಾಸನದಲ್ಲಿದೆ. ಕುರಡಿ (೧೧೩೫)ಯ ಸೋಮಭಟ್ಟೋಪಾಧ್ಯಾಯ, ನವಿಲೆಯ (೧೧೩೫) ಆಚಾರ್ಯ ಚಾಯಣ ಭಟ್ಟೋಪಾಧ್ಯಾಯ- ಸಾವಣ ಭಟ್ಟೋಪಾಧ್ಯಾಯ, ಹುಣಸಗಿಯ (೧೧೩೬)  ಚಂದ್ರ ಭಟ್ಟೋಪಾಧ್ಯಾಯ, ಕೆಂಬಾವಿಯ (೧೦೫೬) ಪುರೋಹಿತ ಚಂದ್ರಾದಿತ್ಯ ಭಟ್ಟೋಪಾಧ್ಯಾಯ. ಮುದನೂರಿನ (೧೧೫೪) ಅಪ್ಪಣ ಭಟ್ಟೋಪಾಧ್ಯಾಯ, ಹಿರೇ ಕೊಟ್ನಕಲ್ಲು (೧೧೯೧) ಚಿಕ್ಕ ತಿಪ್ಪಣ್ಣ ಭಟ್ಟೋಪಾಧ್ಯಾಯರು ಪ್ರಮುಖರಾಗಿದ್ದಾರೆ. ಇವರಿಗೆ ಆಯಾ ಗ್ರಾಮಗಳಲ್ಲಿ ದಾನ ನೀಡಿರುವುದನ್ನು ಶಾಸನಗಳು ಹೇಳಿವೆ.
ಶಾಸನಗಳಲ್ಲಿ ವಿದ್ಯಾಭ್ಯಾಸದ ಪಠ್ಯದ ಬಗ್ಗೆ ಹೆಚ್ಚಿನ ಮಾಹಿತಿ ಸಿಗುವುದಿಲ್ಲ. ಆದರೆ ಸ್ಥಾನಾಚಾರ್ಯರನ್ನು ಕುರಿತು ಹೇಳುವಾಗ ಅವರು ಶಾಸ್ತ್ರ, ವ್ಯಾಕರಣ, ಲಾಕುಳ ಸಿದ್ಧಾಂತ, ತರ್ಕ, ಕಾವ್ಯ, ನಾಟಕ, ಮೊದಲಾದವುಗಳಲ್ಲಿ ಪರಿಣಿತರಾಗಿದ್ದರೆಂದು ಹೇಳಿವೆ. ಬಹುಶಃ ಇವುಗಳನ್ನೇ ಅವರು ವಿದ್ಯಾರ್ಥಿಗಳಿಗೆ ಕಲಿಸುತ್ತಿರಬೇಕು. ಯಡ್ರಾವಿಯ ಮೋನಿ ಪಂಡಿತರ ಮಠವು ‘ಕನ್ನಡಕ್ಕರದ ವಿದ್ಯಾಸ್ಥಾನ’ವೆನಿಸಿತ್ತೆಂದು ಅಲ್ಲಿಯ ಶಾಸನ (೧೨ ನೆಯ ಶತಮಾನ) ಹೇಳಿದೆ.
ರಾಜರ ವಿದ್ಯಾಭ್ಯಾಸಕ್ಕೆ ಪ್ರತ್ಯೇಕ ವ್ಯವಸ್ಥೆಯೊಂದು ಇದ್ದಂತಿದೆ. ಚಕ್ರವರ್ತಿಗಳ ಕುಮಾರರು ಮತ್ತು ಸಾಮಂತ ಅರಸರ ಪುತ್ರರು ನಿರ್ದಿಷ್ಟ ಗುರುಗಳಲ್ಲಿ ವಿದ್ಯಾಭ್ಯಾಸ ಮಾಡುತ್ತಿರಬೇಕು. ಗುರುಗಳನ್ನು ರಾಜಗುರು ಮತ್ತು ವಿದ್ಯಾಗುರುಗಳೆಂದು ಎರಡು ಭಾಗವಾಗಿ ವಿಂಗಡಿಸಬಹುದು. ವಿದ್ಯೆಯನ್ನು ಕಲಿಸಿ ಸುಶಿಕ್ಷಿತರನ್ನಾಗಿ ಮಾಡಿದವರು ವಿದ್ಯಾಗುರುಗಳು. ಇವರನ್ನು ಭಟ್ಟೋಪಾಧ್ಯಾಯ, ಶ್ರೀಮದಯ್ಯಂಗಳು ಎಂದು ಶಾಸನಗಳು ಕರೆದಿವೆ. ರಾಜಮನೆತನಗಳ ಬಗ್ಗೆ ವಿಶೇಷ ಆಸ್ಥೆವಹಿಸಿ ಅವರಿಗೆ ರಾಜನೀತಿಗಳ ಬಗ್ಗೆ ಮಾರ್ಗದರ್ಶನ ಮಾಡುತ್ತಿದ್ದವರು ರಾಜಗುರುಗಳಾಗಿದ್ದಾರೆ. ಸಾಮಾನ್ಯವಾಗಿ ಪ್ರತಿಯೊಂದು ರಾಜಮನೆತನವು ಇಂತಹ ರಾಜಗುರುವನ್ನು ಹೊಂದಿರುತ್ತಿದ್ದವಲ್ಲದೆ, ಅವರು ವಂಶಪರಂಪರೆಯಾಗಿ ಮುಂದುವರೆಯುತ್ತಿದ್ದರು. ಏವೂರು ಶಾಸನ (೧೧೧೯)ವು ಆರನೆಯ ವಿಕ್ರಮಾದಿತ್ಯನ ವಿದ್ಯಾಗುರು ಬ್ರಹ್ಮಪ್ರಕಾಶ ಭಟಾರಕ ದೇವರನ್ನು ಉಲ್ಲೇಖಿಸಿದೆ. ಇಲ್ಲಿಯ ಮತ್ತೊಂದು ಶಾಸನವು (೧೧೦೫) ಸತ್ಯ ಪ್ರಚಾರ ಭಟಾರಕದೇವರು ವಿಕ್ರಮಾದಿತ್ಯನ ಗುರುಗಳಾಗಿದ್ದರೆಂದು ಹೇಳಿದೆ. ಯಡ್ರಾವಿ ಶಾಸನದಲ್ಲಿ ಈತನ ಮತ್ತೊಬ್ಬ ಗುರು ಭಾಸ್ಕರ ಭಟ್ಟ ದಂಡನಾಥನ ಉಲ್ಲೇಖವಿದೆ. ಕಲ್ಲೂರಿನ (೧೦೯೭) ಸರ್ವಕೃತ ಸೋಮಯಾಜಿ ಭಟ್ಟೋಪಾಧ್ಯಾಯರೂ ಇವನ ವಿದ್ಯಾಗುರುಗಳಾಗಿದ್ದರು. ಚಕ್ರವರ್ತಿಯು ಅವರಿಗೆ ಕಲ್ಲೂರು ಗ್ರಾಮವನ್ನು ‘ಪಂಚಲಾಗೂಲ ಕ್ರತು ದಕ್ಷಿಣೆಯಾಗಿ’ ಬಿಟ್ಟುಕೊಟ್ಟನು. ಇವರೆಲ್ಲ ಬ್ರಾಹ್ಮಣರಾಗಿದ್ದುದು ಶಾಸನಗಳಿಂದ ತಿಳಿಯುತ್ತದೆ.
ಕರಡಕಲ್ಲಿನ (೧೦೭೯) ಸೋಮನಾಥ ದೇವಾಲಯದ ಸ್ಥಾನಾಚಾರ್ಯರಾದ ಶಿವ ಚಿಂತಾಯಕರು ಆರನೆಯ ವಿಕ್ರಮಾದಿತ್ಯನ ರಾಜಗುರುಗಳಾಗಿದ್ದರು. ಹೈದರಾಬಾದ ವಸ್ತು ಸಂಗ್ರಹಾಲಯದ ಶಾಸನ(೧೦೭೭)ವು ತತ್ಪುರುಷರಾಸಿ ಗುರುದೇವ ಮತ್ತು ಆತನ  ಶಿಷ್ಯ ನೇತ್ರ ಶಿವಪಂಡಿತರನ್ನು ಉಲ್ಲೇಖಿಸಿದೆ. ಈ ಶಾಸನವು ಮೂಲತಃ ಲಿಂಗಸೂಗೂರು ತಾಲೂಕಿಗೆ ಸೇರಿದೆ. ಆದ್ದರಿಂದ ಕರಡುಕಲ್ಲು ಶಾಸನದ ಶಿವಚಿಂತಾಯಕ ಮತ್ತು ಇಲ್ಲಿಯ ನೇತ್ರ ಶಿವಪಂಡಿತರು ಅಭಿನ್ನರಾಗಿದ್ದಾರೆಂದು ಹೇಳಬಹುದು. ಇವರು ಪರಬಳ ಭೀಷಣ, ಬಂಧು ಜನಾಧಾರ, ಕೋದಂಡ ಚತುರ್ಭುಜ, ವೈರಿಭುಜ ಮದನಿವಾರಣ ಮೊದಲದ ಬಿರುದುಗಳನ್ನು ಧರಿಸಿದ್ದಾರೆಂದು ಮೇಲಿನ ಎರಡೂ ಶಾಸನಗಳು ಹೇಳಿವೆ. ಈ ಶಿವಚಿಂತಾಯಕರ ಅಂಕಕಾರ-ಪೆರ್ಗ್ಗಡೆ ಮತ್ತು ಶಿಷ್ಯನಾದ ಸೂಕ್ಷ್ಮ ಶಿವಭಳಾರಕರು ಸೋಮೇಶ್ವರ ದೇವಾಲಯಕ್ಕೆ ಇತರರೊಂದಿಗೆ ದಾನ ಬಿಟ್ಟಿರುವುದನ್ನು ಮೇಲಿನ ಕರಡುಕಲ್ಲು ಶಾಸನ ಹೇಳಿದೆ. ರಾಜಗುರುಗಳು ಪ್ರಸಂಗ ಬಂದರೆ ಯುದ್ಧಗಳಲ್ಲಿ ಭಾಗವಹಿಸುತ್ತಿದ್ದರೆಂಬುದು ಅವರು ಧರಿಸಿರುವ ಬಿರುದುಗಳಿಂದ ಸ್ಪಷ್ಟವಾಗುತ್ತದೆ.
ಶಾಸನ ಕವಿಗಳು :
ಒಂದು ಶಾಸನ ನಿರ್ಮಾಣಗೊಳ್ಳಲು ಶಾಸನ ಕವಿ, ಲಿಪಿಕಾರ ಮತ್ತು ರೂವಾರಿಗಳ ಪರಿಶ್ರಮವಿರುತ್ತದೆ. ಕವಿಯು ಶಾಸನ ಪಾಠವನ್ನು ರಚಿಸಿದರೆ, ಲಿಪಿಕಾರನು ಅದನ್ನು ಕಲ್ಲ ಮೇಲೆ ಬರೆಯುತ್ತಾನೆ. ಮುಂದೆ ರೂವಾರಿ ಅಥವಾ ಕಲ್ಲುಕುಟಿಯು ಅದನ್ನು ಖಂಡರಿಸುತ್ತಾನೆ. ಕೆಲವೊಮ್ಮೆ ಈ ಮೂರು ಕೆಲಸವನ್ನು ಒಬ್ಬನೋ ಇಲ್ಲವೆ ಇಬ್ಬರು ಕೂಡಿ ಮಾಡುತ್ತಾರೆ. ಎಡೆದೊರೆನಾಡಿನ ಶಾಸನಗಳ ಕೊನೆಯಲ್ಲಿ ತಮ್ಮ ಹೆಸರನ್ನು ದಾಖಲೆಗೊಳಿಸಿದ ಕೆಲವು ಕವಿಗಳ ವಿಷಯವನ್ನು ಇಲ್ಲಿ ಗಮನಿಸಬಹುದು.
ಮಸ್ಕಿಯ (೧೦೧೦) ಶಾಸನವು “ಬರೆದಂ ಕಾಟ್ಟಜಂ” ಎಂದು ಹೇಳಿದೆ. ಇವನು ಕವಿಯೊ ಲಿಪಿಕಾರನು ಸ್ಪಷ್ಟವಾಗುವುದಿಲ್ಲ. ಕೀಲಾರಟ್ಟಿ ಶಾಸನ (೧೦೪೬)ವು “ಬರೆದಂಸೇನಬೋವಂ ಬಮ್ಮಣಯ್ಯ” ಎಂದು ಹೇಳಿದ. ಆದ್ದರಿಂದ ಇವನು ಲಿಪಿಕಾರ ಮತ್ತು ರೂವಾರಿ ಎರಡೂ ಆಗಿರಬೇಕು. ಕೆಂಬಾವಿ ಶಾಸನ (೧೦೫೪)ವು “ಶ್ರೀಮತ್ ಬರೆವರ ರುದ್ರಂ ಚಂಗದೇವಯ್ಯಂ ಬರೆದಂ” ಎಂದು ಹೇಳಿದೆ. ಇವನು ಶಾಸನ ಕವಿಯಾಗಿದ್ದಾನೆ.  ಈ ಶಾಸನವನ್ನು ಅಜಮೋಜ ಮತ್ತು ಕಾಳೋಜರು ಖಂಡರಿಸಿದ್ದಾರೆ.
ಏವೂರು ಶಾಸನವು (೧೦೭೭) “ತಾನೆ ನೆಟ್ಟನೆ ಬಲ್ಲಂ ಬರೆಯಲ್ಕನೇಕಲಿಪಿಯಂ” ಎಂದು ರವಿಗಚಮೂಪನನ್ನು ಹೊಗಳಿದೆ. ಆದ್ದರಿಂದ ಈ ಶಾಸನವೂ ಸೇರಿದಂತೆ ಕೆಲವನ್ನು ರವಿಗಚಮೂಪನು ಬರೆದಿರಬೇಕು. ವ್ಯಾಕರಣ, ತರ್ಕ ಮೊದಲಾದ ಶಾಸ್ತ್ರಗಳಲ್ಲಿ ಪಾರಂಗತನಾದ ಓಲೆಯ ಭಟ್ಟೋಪಾಧ್ಯಾಯನು ಸಂಗಮ ಶಾಸನ (೧೦೬೭) ಪಾಠವನ್ನು ಬರೆದಿದ್ದಾನೆ. ಬನ್ನಿಗೋಳ ಶಾಸನ (೧೦೫೫)ವನ್ನು ಊರೊಡೆಯ (ಬ್ರಾಹ್ಮಣ) ನಾಗವರ್ಮಯ್ಯನು ಬರೆದಿದ್ದಾನೆ. ಇವನು ಕವಿ ಮತ್ತು ಲಿಪಿಕಾರನಾಗಿದ್ದಾನೆ. ದೇವರಗುಡಿ ಶಾಸನವು “ಶಂಭುವಣ್ಣಂಗಳು ಬ[ರಹ]” ಎಂದು ಹೇಳಿದೆ. ಆದ್ದರಿಂದ ಇವನು ಶಾಸನ ಕವಿಯಾಗಿರಬೇಕು.
ಇದಲ್ಲದೆ ಶಾಸನಗಳನ್ನು ಖಂಡಿಸಿದ ರೂವಾರಿಗಳ ಹೆಸರುಗಳೂ ಇಲ್ಲಿಯ ಕೆಲವು ಶಾಸನಗಳಲ್ಲದೆ. ಕಾಸಿಗ ದುಗ್ಗೋಜನ ಮಗ ವೋಜನಿಗೆ ೧೦ ಮತ್ತರು ಭೂಮಿ ಮತ್ತು ಒಂದು ಮನೆ ನಿವೇಶನ ಬಿಟ್ಟುಕೊಟ್ಟರೆಂದು ದೋರನಹಳ್ಳಿ ಶಾಸನ (೧೦೧೭) ಹೇಳಿದೆ. ಹೆಬ್ಬಾಳ ಶಾಸನದಲ್ಲಿ (೧೦೮೧) ಕಲ್ಲುಕುಟಿಗ ಮಾರೋಜನಿಗೆ ದತ್ತಿ ಬಿಟ್ಟ ಉಲ್ಲೇಖವಿದೆ. ಅಲ್ಲದೆ ಬೈಚಬಾಳ ಶಾಸನ(೧೦೭೪)ದಲ್ಲಿಯೂ ಇವನ ಹೆಸರಿದೆ. ಮಹಾಸಾಮಂತ ಲೋಕರಸನು ಸೋತ್ರಧಾರಿ ನೇಮೋಜನಿಗೆ ಭೂಮಿಯನ್ನು ದಾನ ನೀಡಿದನೆಂದು ಬಲ್ಲಟಗಿ ಶಾಸನ ಹೇಳಿದೆ. ಏವೂರು ಶಾಸನದಲ್ಲಿ ಒಡ್ಡರ ಕೋಟಿ ಬೋಜನಿಗೆ ದೇವರ ತಳವೃತ್ತಿಯಲ್ಲಿ ೬ ಮತ್ತರ ಭೂಮಿಯನ್ನು ಬಿಟ್ಟುಕೊಡಲಾಗಿದೆ. ಇವರಲ್ಲಿ ಕೆಲವರು ಶಾಸನಗಳನ್ನು ಖಂಡರಿಸುವುದರ ಜೊತೆಗೆ ದೇವಾಲಯಗಳನ್ನು ಕಟ್ಟುವ ಕೆಲಸದಲ್ಲಿಯೂ ನಿರತರಾಗಿದ್ದರು.
ಒಟ್ಟಿನಲ್ಲಿ ಎಡೆದೊರೆ ನಾಡು ರಾಷ್ಟ್ರಕೂಟರ ಕಾಲದಲ್ಲಿ ಅಸ್ತಿತ್ವಕ್ಕೆ ಬಂದು, ಚಾಲುಕ್ಯರ ಕಾಲದಲ್ಲಿ ರಾಜ್ಯದ ಹೋರಾಟ ಕೇಂದ್ರವಾಯಿತು. ಚೋಳರ ತಮಿಳು ಶಾಸನಗಳಲ್ಲಿ ಈ ವಿಭಾಗವು ಪದೇ ಪದೆ ಕಾಣಿಸಿಕೊಂಡಿದೆ. ಈ ನಾಡಿನ ಕರಡಿಕಲ್ಲು ಮತ್ತು ಕುಮ್ಮಟಕೋಟೆಗಳ ಮೇಲೆ ಅವರು ದಾಳಿ ನಡೆಸಿದ ಬಗ್ಗೆ ದಾಖಲೆಗಳಿವೆ. ಮಸ್ಕಿಯಲ್ಲಿ ಇವರಿಬ್ಬರ ನಡುವೆ ಯುದ್ಧ ನಡೆದಿದೆ. ಮುಂದೆ ಹೊಯ್ಸಳರು ಮತ್ತು ಸೇವುಣರು ಈ ನಾಡಿನ ಮೇಲೆ  ಪ್ರಭುತ್ವ ಸಾಧಿಸಲು ಪ್ರಯತ್ನಿಸಿದ್ದರು. ಮಹತ್ವಾಕಾಂಕ್ಷೆಯ ಸೇವುಣ ೫ನೆಯ ಬಿಲ್ಲಮನು ಈ ವಿಭಾಗವನ್ನು ತಮ್ಮ ಆಳ್ವಿಕೆಯಲ್ಲಿಯೇ ಉಳಿಸಿಕೊಳ್ಳುವಲ್ಲಿ ಯಶಸ್ವಿಯಾದನು .ಆದರೆ ೧೩ನೆಯ ಶತಮಾನದ ಕೊನೆಯಲ್ಲಿ ದೆಹಲಿ ಸುಲ್ತಾನರ ಒತ್ತಡ ಹೆಚ್ಚಿತು. ಇತ್ತ ಕಾಕತೀಯರೂ ನಿರಂತರ ದಾಳಿ ನಡೆಸಿ ಮಾನ್ವಿ, ರಾಯಚೂರುಗಳನ್ನು ವಶಪಡಿಸಿಕೊಂಡರು. ಇದರೊಂದಿಗೆ ಸುಮಾರು ೪೦೦ ವರ್ಷಗಳಿಂತಲೂ ಹೆಚ್ಚುಕಾಲ ಆಡಳಿತ ವಿಭಾಗವಾಗಿ ಮೆರೆದ ‘ಎಡೆದೊರೆನಾಡು’ ಚರಿತ್ರೆಯ ಪುಟಗಳಿಂದ ಕಣ್ಮರೆಯಾಯಿತು.
—-
(ಸಂಖ್ಯಾಗೊಂದಲ / ಚುಕ್ಕಿ ಚಿಹ್ನೆಯ ಗೊಂದಲ ಇರುವುದರಿಂದ ಈ ಅಧ್ಯಾಯದ ಕೆಲವು ಅಡಿಟಿಪ್ಪಣಿಗಳನ್ನು ನಮೂದಿಸಿಲ್ಲ) 
ಎಡೆದೊರೆ ನಾಡು : ಧಾರ್ಮಿಕ ವ್ಯವಸ್ಥೆ
ಧಾರ್ಮಿಕ  ವ್ಯವಸ್ಥೆ : ಕರ್ನಾಟಕದಲ್ಲಿ ಬಹಳ ಪ್ರಾಚೀನ ಕಾಲದಿಂದಲೇ ಚತುಸ್ಸಮಯಗಳಾದ ಬೌದ್ಧ, ಜ್ಯೆನ, ವ್ಯೆಷ್ಣವ, ಮತ್ತು ಶೈವ ಧರ್ಮಗಳು ಕಾಣಿಸಿಕೊಂಡಿವೆ. ಇವುಗಳಲ್ಲಿ ಯಾವುದು ಮೊದಲು ಎಂದು ಖಚಿತವಾಗಿ ಹೇಳುವುದು ಕಷ್ಟ. ವೈದಿಕ ಸಂಸ್ಕೃತಿಯ ಚಾತರ್ವರ್ಣ ಪದ್ಧತಿಯು ಕ್ರಮೇಣ ಜಾತಿಗಳಾಗಿ ಪರಿಣಮಿಸಿ ಶೋಷಣೆ ಹೆಚ್ಚಿತು. ಆಗ ಬೌದ್ಧ, ಜೈನ ಧರ್ಮಗಳು ಜನ್ಮತಾಳಿ ತಮ್ಮ ಪ್ರಭಾವವನ್ನು ಬೆಳಸಿಕೊಂಡವು. ಮುಂದೆ ಇವೂ ಸ್ಥಳೀಯ ಮತಭೇದಗಳೊಂದಿಗೆ ಕೂಡಿ ಶೋಷಣೆಗಿಳಿದವು. ಇವೆಲ್ಲವುಗಳಿಂದ ಬೇಸತ್ತ ಜನತೆ ಹೊಸ ಸಿದ್ದಾಂತ, ಸಾಮಾಜಿಕ, ಧಾರ್ಮಿಕ ಸುಧಾರಣೆಗಾಗಿ ಕಾತರರಾದರು. ಜನತೆಯ ನೋವುಗಳಿಗೆ ಸ್ಪಂದಿಸಿದ  ೧೨ನೆಯ ಶತಮಾನದ ಶಿವಶರಣರು ವೀರಶೈವ ಸಿದ್ಧಾಂತವನ್ನು ಮುಂದಿಟ್ಟರು. ಕರ್ನಾಟಕದ ಈ ಎಲ್ಲ ಛಾಯೆಯನ್ನು ಎಡೆದೊರೆ ನಾಡಿನಲ್ಲಿಯೂ ಕಾಣಬಹುದು.
ಬೌದ್ಧ ಧರ್ಮ : ಕ್ರಿ. ಪೂ. ೩ನೇ ಶತಮಾನದ ಅಶೋಕನ ಶಾಸನಗಳೇ ಈ ಧರ್ಮದ ಅತ್ಯಂತ ಪ್ರಾಚೀನ ದಾಖಲೆಗಳಾಗಿವೆ. ರಾಯಚೂರು ಜಿಲ್ಲೆಯ ಮಸ್ಕಿ ಮತ್ತು ಕೊಪ್ಪಳಗಳಲ್ಲಿ ಇವನ ಮೂರು ಶಾಸನಗಳು ಲಭ್ಯವಾಗಿವೆ. ಆದರೆ ಇವು ಬೌದ್ದಮತವು ಇಲ್ಲಿ ಪ್ರಚಾರದಲ್ಲಿದ್ದಿತೆಂದು ಹೇಳುವುದಕ್ಕಿಂತ ಅಶೋಕನ ಸಾಮ್ರಾಜ್ಯ ಇಲ್ಲಿಯವರೆಗೆ ವ್ಯಾಪಿಸಿತ್ತೆಂಬುದಕ್ಕೆ ನಿದರ್ಶನಗಳಾಗಿವೆ. ಮಸ್ಕಿಯ ಶಾಸನದಲ್ಲಿ ಅಶೋಕನು ಈ ಧರ್ಮದ ಸಂದೇಶವನ್ನು ಹೀಗೆ ಹೇಳಿದ್ದಾನೆ.
“ಈಗ ಎರಡೂವರೆ ವರ್ಷಗಳಿಗಿಂತಲೂ ಹೆಚ್ಚುಕಾಲ ನಾನು ಬುದ್ದನ ಉಪಾಸಕನಾಗಿದ್ದೇನೆ. ಈಚೆಗೆ ಒಂದು ವರ್ಷಕ್ಕಿಂತಲೂ ಹೆಚ್ಚು ಕಾಲ (ಬೌದ್ದ) ಸಂಘಕ್ಕೆ ಸೇರಿ ಧರ್ಮೋದ್ಯೋಗದಲ್ಲಿ ತೊಡಗಿದ್ದೇನೆ. ಮೊದಲು ಜಂಬೂದ್ವೀಪದಲ್ಲಿ ಮಾನವರ ಹಾಗೂ ದೇವತೆಗಳ ಸಂಗಮ ಸಾದ್ಯವಾಗುತ್ತಿರಲ್ಲಿಲ್ಲ. ಈಗ ಅದು ಸಾಧ್ಯವಾಗಿದೆ.ಈ ಗುರಿಯನ್ನು ಶ್ರೀಮಂತ ಮಾತ್ರ ಸಾಧಿಸುತ್ತಾನೆ ಎಂದಲ್ಲ; ಬಡವನಾಗಲಿ, ಬಲ್ಲಿದನಾಗಲಿ ಧರ್ಮದಲ್ಲಿ ನಿರತನಾದರೆ ಇದನ್ನು ಪಡೆಯಬಹುದು.”
ಇದಲ್ಲದೆ ಮಸ್ಕಿಯಲ್ಲಿ ಪದ್ಮಾಸನದಲ್ಲಿ ಧ್ಯಾನಾಸಕ್ತನಾಗಿ ಕುಳಿತ ವ್ಯಕ್ತಿಯ ಶಿಲ್ಪವೊಂದು ದೊರೆತಿದೆ. ಇದು ಬಹುಶಃ  ಬುದ್ಧನದಾಗಿರಬೇಕೆಂದು ಡಾ|| ಅ. ಸುಂದರ ಅವರು (ಕ್ರಿ.ಶ. ೧ನೆಯ ಶತಮಾನ) ಊಹಿಸಿದ್ದಾರೆ. ಗ್ರೀಕ್ ದೇಶದ ಪ್ರವಾಸಿ ಹುಯೆನ್‌ತ್ಸಾಂಗ್‌ನು ಕ್ರಿ.ಶ ೭ನೆಯ ಶತಮಾನದಲ್ಲಿ ಕೊಪ್ಪಳವು ಬೌದ್ದ ಧರ್ಮದ ಕೇಂದ್ರವಾಗಿತ್ತೆಂದು ಹೇಳಿದ್ದಾನೆ. ಎಡೆದೊರೆ ನಾಡಿಗೆ ಹೊಂದಿಕೊಂಡಿರುವ ಡಂಬಳ, ಐಹೊಳೆ, ಸನ್ನತಿ ಮೊದಲಾದ ಸ್ಥಳಗಳು ಪ್ರಸಿದ್ಧ ನಿಲಯಗಳಾಗಿದ್ಧವು.
ಜೈನಧರ್ಮ : ಕರ್ನಾಟಕದ ಪ್ರಬಲ ಧರ್ಮಗಳಲ್ಲಿ ಜೈನಧರ್ಮವೂ ಒಂದು. ಅದು ಕ್ರಿ.ಶ. ೩ನೇ ಶತಮಾನಕ್ಕೂ ಮೊದಲಿನಿಂದಲೇ ಇಲ್ಲಿ ನೆಲೆಗೊಂಡಿದೆ. ಆರಂಭದಲ್ಲಿ ಬೆಟ್ಟ-ಗುಡ್ಡಗಳಿಂದ ಕೂಡಿದ ಪ್ರದೇಶಗಳನ್ನೇ  ಇವರು ತಮ್ಮ ನೆಲೆಗಳನ್ನಾಗಿ ಮಾಡಿಕೊಂಡರು. ಕರ್ನಾಟಕದಲ್ಲಿ ಅವರು ಆರಿಸಿಕೊಂಡ ಎರಡು ಮುಖ್ಯ ಸ್ಥಳಗಳೆಂದರೆ ಶ್ರವಣಬೆಳಗೊಳ ಮತ್ತು ಕೊಪ್ಪಳ.
ಆದಿತೀರ್ಥ, ಮಹಾತೀರ್ಥ ಎಂಬ ಕೀರ್ತಿಗೆ ಭಾಜನವಾದ ಕೊಪ್ಪಳವು ನೂರಾರು ಜೈನ ಶಾಸನ, ಶಿಲ್ಪ, ನಿಸಿದಿ ಮತ್ತು ಬಸದಿಗಳಿಂದ ಸಮೃದ್ಧವಾಗಿದೆ. ಸಲ್ಲೇಖನ ವ್ರತಕ್ಕಾಗಿ ಬೇರೆ ಬೇರೆ ಸ್ಥಳಗಳಿಂದ ಜೈನ ಮುನಿಗಳು ಇಲ್ಲಿಗೆ ಬರುತ್ತಿದ್ದರು. ಇಂತಹ ಪವಿತ್ರ ಕ್ಷೇತ್ರದಲ್ಲಿ ಜನಾಲಯಗಳನ್ನು ನಿರ್ಮಿಸಲು ನೂರಾರು ಜನ ದಾನಿಗಳು ಮುಂದೆ ಬಂದರು. ಇದರ ಪರಿಣಾಮವಾಗಿ ಹರಸಿಯ ಬಸದಿ, ಚಂದ್ರನಾಥ ಬಸದಿ, ಜಯಧೀರ ಜಿನಾಲಯ, ಶಾಂತಲಾದೇವಿ ಬಸದಿ, ನೇಮಿನಾಥ ಬಸದಿ ಮೊದಲಾದ ೭೭೨ ಬಸದಿಗಳು ನಿರ್ಮಾಣವಾದವು.
ಕೊಪ್ಪಳದಲ್ಲಿ ಲಭ್ಯವಾದ ಶಾಸನೋಕ್ಕ ನಿಸಿದಿಗಳೆಂದರೆ ಜಟಾಸಿಂಹನಂದಿ ಆಚಾರ್ಯರ ನಿಸಿದಿ, ಸರ್ವನಂದಿ ಭಟಾರರ ನಿಸಿದಿ, ದೇವೇಂದ್ರ ಕೀರ್ತಿ ಮುನಿಗಳ ನಿಸಿದಿ ಮೊದಲಾದವು ಪ್ರಮುಖವಾಗಿವೆ. ಜೀವನವನ್ನು ಇನ್ನು ಮುಂದುವರೆಸಲಾಗದು ಎನ್ನುವ ಪ್ರಸಂಗಗಳಲ್ಲಿ  ಆಮರಣ ಪರ್ಯಂತ ಉಪವಾಸವಿದ್ದು, ಸ್ವಯಂ ಮರಣಹೊಂದುವ ಸಂಪ್ರದಾವನ್ನು ಸಮಾಧಿ ಮರಣವೆಂದು ಕರೆಯುತ್ತಾರೆ ಇದರಲ್ಲಿ ಇಂಗಿಣಿ, ಸನ್ಯಸನ ಸಲ್ಲೇಖನ ಮುಂತಾದ ವಿಧಿ-ವಿಧಾನಗಳಿದ್ದವು.
ಮಸ್ಕಿಯು ೧೧ನೇ ಶತಮಾನದಲ್ಲಿ ಜೈನಧರ್ಮದ ನೆಲೆಯಾಗಿತ್ತು. ಬೆಸವೋಜನು ಅಲ್ಲಿ ಬಸದಿಯನ್ನು ಮಾಡಿಸಿದನೆಂದು ಕ್ರಿ.ಶ. ೧೦೨೭ರ ಶಾಸನ ಹೇಳಿದೆ. ಅಷ್ಟೋಪವಾಸಿ ಕನಕಣಂದಿ ಭಟಾರರ ಪ್ರಾರ್ಥನೆಯ ಮೇರೆಗೆ ಜಗದೇಕಮಲ್ಲ ಜಿನಾಲಯಕ್ಕೆ ದತ್ತಿ ನೀಡಿರುವುದು ಅಲ್ಲಿಯ ಮತ್ತೊಂದು ಶಾಸನ (೧೦೩೨)ದಲ್ಲಿದೆ. ಇದಲ್ಲದೆ ಬಲ್ಲಟಗಿ (೧೦೨೯), ಹೆಬ್ಬಾಳ (೧೦೪೦), ಗೊಬ್ಬೂರು (೧೦೮೫), ದದ್ದಲ (೧೦೬೯)ಗಳಲ್ಲಿಯೂ ಬಸದಿಗಳಿಗೆ ದಾನ ಬಿಟ್ಟ ಉಲ್ಲೇಖಗಳಿವೆ. ಚಾಲುಕ್ಯ ಆರನೆ ವಿಕ್ರಮಾದಿತ್ಯನ ರಾಣಿ ಧಾರಲದೇವಿಯನ್ನು ಬೊಮ್ಮನಹಳ್ಳಿ ಶಾಸನ (೧೧೦೬) ವು ‘ಜಿನಾಪೂಜಾಲತೆ’ ಎಂದು ಹೇಳಿದೆ.
ಹೀಗೆ ರಾಷ್ಟ್ರಕೂಟ ಮತ್ತು ಕಲ್ಯಾಣ ಚಾಲುಕ್ಯರ ಕಾಲದಲ್ಲಿ ವೈಭವದ ಶಿಖರಕ್ಕೇರಿದ್ದ ಜೈನ ಧರ್ಮವು ೧೧ನೇ ಶತಮಾನದ ಮಧ್ಯಭಾಗದಿಂದ ಶೈವ ಮತ್ತು ವೀರಶೈವ ಧರ್ಮಗಳ ಹೊಸ ನೀತಿಯಿಂದಾಗಿ ನೆಲಹಿಡಿಯಿತು. ಸ್ವಮತ ರಕ್ಷಣೆ, ಪ್ರಸಾರದ ಭರದಲ್ಲಿ  ಅನೇಕ ಜೈನ ಕವಿಗಳು ಪರಮತ ಅದರಲ್ಲೂ ಶೈವವನ್ನು ಟೀಕಿಸಲು ಮೊದಲು ಮಾಡಿದರು.
ವೈಷ್ಣವ ಧರ್ಮ : ಪ್ರಾಚೀನ ಕರ್ನಾಟಕದ ಚಾತುರ್ವರ್ಣ್ಯ ಪದ್ಧತಿಯಲ್ಲಿ ಅತ್ಯಂತ ಶ್ರೇಷ್ಠ ಸ್ಥಾನ ಬ್ರಾಹ್ಮಣರದಾಗಿದ್ದಿತು. ಯಜನ, ಯಾಜನ, ಅಧ್ಯಯನ, ಅಧ್ಯಾಪನ, ದಾನ, ಪ್ರತಿಗ್ರಹಗಳಲ್ಲಿ ನಿರತರಾಗಿದ್ದ ಅವರ ಉಪಜೀವನಕ್ಕೆ ನೀಡುತ್ತಿದ್ದ ತೆರಿಗೆರಹಿತ ಊರುಗಳೇ ಅಗ್ರಹಾರಗಳು.
ಎಡೆದೊರೆ ನಾಡಿನಲ್ಲಿ ಮಾದಿನೂರು, ಅಳವಂಡಿ, ಹುಲಿಗಿ, ಏವೂರು, ಮುದನೂರು, ತಿಂಥಿಣಿ, ಸಿರಿವಾಳ, ಕಲ್ಮಲ, ಗೊಬ್ಬೂರು, ಪಿರಿಯ ಬೆಳ್ಳಿಹಾರ (ಒಳ ಬಳ್ಳಾರಿ), ಕಲ್ಲೂರು, ಕುರಡಿ, ಕೊಟ್ನೆಕಲ್ಲು, ಹಾವಿನಹಾಳು, ಬಳಗಾನೂರು, ಸಾಲಗುಂದಿ, ಮುಕ್ಕುಂದಿ, ಅಣಬಿ ಮೊದಲಾದ ಅಗ್ರಹಾರಗಳಿದ್ದವು. ಇವುಗಳಲ್ಲಿ ಮಾದಿನೂರು (೯೭೩), ಗೊಬ್ಬೂರುಗಳನ್ನು ಚಾಲುಕ್ಯ ಎರಡನೆ ತೈಲಪನು ಅಗ್ರಹಾರಗಳನ್ನಾಗಿ ಮಾಡಿದರೆ; ಕುರಡಿ, ಕೊಟ್ನಿಕಲ್ಲು, ಕಲ್ಲೂರು, ಬಳಗಾನೂರುಗಳನ್ನು ಆರನೆ ವಿಕ್ರಮಾದಿತ್ಯನು ತನ್ನ ನಿತ್ಯ ಭೂಮಿದಾನ ಸಂದರ್ಭಗಳಲ್ಲಿ ಅಗ್ರಹಾರವನ್ನಾಗಿ ಮಾಡಿದ್ದಾನೆ.
ಅಗ್ರಹಾರಗಳ ಎಲ್ಲ ಚಟುವಟಿಕೆಗಳು ಸಾಮಾನ್ಯವಾಗಿ ಮಹಾಜನರ ಸಮ್ಮುಖದಲ್ಲಿ ನಡೆಯುತ್ತಿದ್ದವು. ಅಗ್ರಹಾರಗಳಲ್ಲಿ ದಾನ ಧರ್ಮಗಳನ್ನು ಇತರ ಜನರು ಬಿಡಬೇಕಾದಾಗ ಮಹಾಜನರ ಅನುಮತಿಯನ್ನು ಪಡೆಯಬೇಕಾಗಿದ್ದಿತು. ಬ್ರಾಹ್ಮಣರು ಸಾಮಾನ್ಯವಾಗಿ ವಿದ್ಯಾವಂತರಾಗಿದ್ದುದರಿಂದ ಅಗ್ರಹಾರಗಳಲ್ಲಿ ಶೈಕ್ಷಣಿಕ ಚಟುವಟಿಕೆಗಳು ನಡೆಯುತ್ತಿದ್ದವು.
ಬ್ರಾಹ್ಮಣರು ವಿಶಿಷ್ಟ ಕುಲಗೋತ್ರಗಳನ್ನು ಧರಿಸಿದ್ದರು. ವರ್ಣಾಶ್ರಮ ಧರ್ಮವನ್ನು ಚಾಚುತಪ್ಪದೆ ಅನುಸರಿಸಿಕೊಂಡು ಬಂದ ಇವರು ರಾಜಕೀಯದಲ್ಲಿಯೂ ಪ್ರಮುಖ ಸ್ಥಾನವಹಿಸಿದ್ದಾರೆ. ಮಂತ್ರಿ, ದಂಡನಾಯಕ ಮತ್ತು ವಿವಿಧ ಅಧಿಕಾರಿ ವರ್ಗದವರು ವಿಪ್ರಕುಳ ತಿಲಕರಾಗಿದ್ದಾರೆ.
ಬ್ರಾಹ್ಮಣರು ಶೈವ ದೇವಸ್ಥಾನ-ಮಠಗಳ ಸ್ಥಾನಾಚಾರ್ಯರಿಗೆ ಮತ್ತು ಜೈನ ಬಸದಿಗಳಿಗೆ ದಾನ ಬಿಟ್ಟಿರುವುದು ತುಂಬಾ ಕುತೂಹಲಕಾರಿಯಾಗಿದೆ. ನಿಂಬಣ ದಂಡನಾಯಕ ಮತ್ತು ಮಧುಸೂದನರು ಕುರಡಿಯ ಶೈವ ದೇವಾಲಯಗಳಿಗೆ ದಾನ ಬಿಟ್ಟಿದ್ದಾರೆ. ರವಿಯಣ ದಂಡಾಯಕನು ಏವೂರಿನಲ್ಲಿ  (೧೦೭೭) ಸ್ವಯಂಭು ಶಿವ ದೇವಾಲಯವನ್ನು ನಿರ್ಮಿಸಿದ್ದಾನೆ. ಇದರಂತೆ ಬ್ರಾಹ್ಮಣರು ತಮ್ಮ ದೇವಾಲಯಗಳಿಗೂ ದತ್ತಿ ಬಿಟ್ಟ ನಿದರ್ಶನಗಳಿವೆ. ಸೋಮಯಭಟ್ಟೋಪಾಧ್ಯಾಯನು ಗೊಬ್ಬೂರಿನ (೧೦೯೬) ವಿಷ್ಣು ಮತ್ತು ರಾಮೇಶ್ವರ ದೇವಾಲಯಗಳಿಗೆ; ಸತ್ಯ ಪ್ರಚಾರ ಭಟಾರಕರು ಏವೂರಿನ (೧೧೦೫) ಕೇಶವ ದೇವಾಲಯಕ್ಕೆ ದಾನ ನೀಡಿದ್ದಾರೆ. ದುಗ್ಗಣಾರ್ಯ ಭಟ್ಟನು ತಿಂಥಿಣಿಯಲ್ಲಿ ತ್ರೈಪುರುಷ ಶಾಲೆಯನ್ನು ನಿರ್ಮಿಸಿ ಅಲ್ಲಿ ಯಜುಶ್ಯಾಖೆಗೆ ಸೇರಿದ ನೂರು ಜನ ವಿದ್ಯಾರ್ಥಿಗಳ ಆಹಾರಕ್ಕೆ ಭೂಮಿಯನ್ನು ನೀಡಿದ್ದಾನೆ. ಇದು ಬ್ರಾಹ್ಮಣರ ವಿದ್ಯಾ ಪ್ರೇಮಕ್ಕೆ ಸಾಕ್ಷಿಯಾಗಿದೆ
ಹೀಗೆ ಸಮನ್ವಯದ ಮೂಲಕ ಶೈವ-ವೈಷ್ಣವರು ಅನ್ಯೋನ್ಯವಾಗಿದ್ದರಿಂದ ಶಿವ-ವಿಷ್ಣು ಪೂಜೆಗಳು ಪ್ರಾಮುಖ್ಯವನ್ನು ಪಡೆದಿದ್ದವು.
ಶೈವ–ವೀರಶೈವ : ಕನ್ನಡ ನಾಡಿನಲ್ಲಿ ಜೈನರನ್ನು ಬಿಟ್ಟರೆ ಶೈವರೇ ಅತ್ಯಂತ ಪ್ರಬಲರಾಗಿದ್ದರು. ಶೈವರಲ್ಲಿ  ಅತ್ಯಂತ ಪ್ರಬಲರೂ, ಪ್ರಭಾವಶಾಲಿಗಳೂ ಆದವರು ಲಕುಲೀಶ ಪಾಶುಪತರು. ಇವರು ಅನೇಕ ಅರಸು ಮನೆತನಗಳ ಆಶ್ರಯ-ಗೌರವ ಪಡೆದಿದ್ದರು. ಮಠ-ದೇವಸ್ಥಾನಗಳನ್ನು ಕಟ್ಟುವ-ಕಟ್ಟಿಸುವ, ದಾನ-ದತ್ತಿಗಳನ್ನು ನೀಡುವ-ಪಡೆಯುವ ಪ್ರೇರಕ ಶಕ್ತಿಗಳಾಗಿದ್ದರು. ಈ ಮಠಗಳು ವಿದ್ಯಾಕೇಂದ್ರಗಳೂ ಆಗಿದ್ದರಿಂದ ಅಲ್ಲಿ – ನಡೆಯುವ ಅಧ್ಯಯನ-ಅಧ್ಯಾಪನಗಳಿಗೆ, ದೇವಾಲಯಗಳ ಪೂಜೆ-ಪುರಸ್ಕಾರಗಳ ಜೊತೆ ಜೊತೆಗೆ ದಾನ ನೀಡುವ ಪರಿಪಾಠ ಬೆಳೆದು ಬಂದಿತು.
ಬನ್ನಿಗೋಳ (೧೦೪೬)ದ ಭೋಗೇಶ್ವರ ದೇವಾಲಯ, ದೇವಸೂಗೂರಿ (೧೦೨೨)ನ ಸಂಕೇಶ್ವರ ದೇವಾಲಯ, ಏವೂರಿನ ಸ್ವಯಂಭು ಸೋಮೇಶ್ವರ ದೇವಾಲಯ, ದೇವರಗುಡಿ (೧೧೦೧)ಯ ಹುಳಿಯಮೇಶ್ವರ ದೇವಾಲಯ, ನವಿಲೆ (೧೦೧೪)ಯ ಜಡೆಯಶಂಕರ ದೇವಾಲಯ ಕರಡಕಲ್ಲಿನ (೧೦೭೭) ಸೋಮೇಶ್ವರ ದೇವಾಲಯ ಮೊದಲಾದವುಗಳನ್ನು ಹೆಸರಿಸಬಹುದು.
ದೇವಾಲಯಗಳ ಸ್ಥಾನಾಚಾರ್ಯರು ವಿದ್ಯಾಪ್ರೇಮಿಗಳಾಗಿದ್ದು ಅಲ್ಲಿನ ತಪೋಧನರು ಮತ್ತು ವಿದ್ಯಾರ್ಥಿಗಳ ವಿದ್ಯಾಭ್ಯಾಸದ ಏರ್ಪಾಟು ಮಾಡಿದ್ದಾರೆ. ಮಠ ಮತ್ತು ದೇವಾಲಯಗಳು ಸಾಮಾಜಿಕ, ಧಾರ್ಮಿಕ ಮತ್ತು ಶೈಕ್ಷಣಿಕ ಕಾರ್ಯಕ್ರಮಗಳ ಮೂಲಕ ಒಂದು ನಾಡಿನ ಸಂಸ್ಕೃತಿ ನಿರ್ಮಾಣದಲ್ಲಿ ಪ್ರಧಾನ ಪಾತ್ರ ವಹಿಸಿವೆ. ಈ ಕಾರಣದಿಂದಾಗಿ ಸ್ಥಾನಾಚಾರ್ಯರು ಅರಸರು ಮತ್ತು ಜನಸಾಮಾನ್ಯರಿಂದ ಗೌರವ ಪಡೆದಿದ್ದಾರೆ.
ಎಡೆದೊರೆ ನಾಡಿನಲ್ಲಿ ಶಂಕರ ದಾಸಿಮಯ್ಯ, ಜೇಡರ ದಾಸಿಮಯ್ಯ, ಕೆಂಭಾವಿ, ಬೋಗಣ್ಣ, ಹುಳಿಯಮೇಶ್ವರ ಚಿಕ್ಕಯ್ಯ, ರೇವಣಸಿದ್ದ ಮೊದಲಾದ ವಚನಕಾರರು ಕಾಣಿಸಿಕೊಡಿದ್ದಾರೆ. ಇವರಲ್ಲಿ ಕೆಲವರು ದೇವಾಲಯಗಳ ಸ್ಥಾನಾಚಾರ್ಯರಾಗಿಯೂ ಮುಂದುವರೆದಿದ್ದಾರೆ. ಆದ್ದರಿಂದ ಲಕುಲೀಶ ಪಾಶುಪತ ಮತ್ತು ವೀರಶೈವಗಳು ಪ್ರತ್ಯೇಕ ಸ್ವತಂತ್ರ ಧರ್ಮಗಳಾಗಿರದೆ ಒಂದರ ಮುಂದುವರೆದ ರೂಪ ಇನ್ನೊಂದು ಎಂಬ ಡಾ|| ಎಂ. ಎಂ.ಕಲುಬುರ್ಗಿಯವರ ಮಾತು ಸತ್ಯವಾಗಿದೆ.
ಸಾಮಾಜಿಕ–ಆರ್ಥಿಕ ವ್ಯವಸ್ಥೆ : 
ಚಾತುರ್ವರ್ಣ ಪದ್ಧತಿಯಲ್ಲಿ ಬ್ರಾಹ್ಮಣರಿಗೆ ಉಚ್ಛ ಸ್ಥಾನವಿತ್ತು, ಕ್ಷತ್ರಿಯ ಮತ್ತು ವೈಶ್ಯರಿಗೆ ನಂತರದ ಸ್ಥಾನಗಳಿದ್ದವು. ಇವರು ಕ್ರಮವಾಗಿ ಶಿಕ್ಷಣ, ಆಡಳಿತ ಮತ್ತು ವ್ಯಾಪಾರಗಳನ್ನು ತಮ್ಮ ಕೈಯಲ್ಲಿ ಹಿಡಿದುಕೊಂಡಿದ್ದರು. ಈ ಮೂರು ವರ್ಗದವರ ಸೇವೆ ಮಾಡುತ್ತ ಜೀವನ ನಿರ್ವಹಿಸಬೇಕಾದುದು ಶೂದ್ರರ ಕೆಲಸವಾಗಿತ್ತು. ಇಲ್ಲಿಯ ಶಾಸನಗಳು ಬೇಡ, ಕುಂಬಾರ, ಅಗಸ, ಗಾಣಿಗ, ತಂಬುಲಿಗ, ಕಂಚಗಾರ, ಬಡಿಗ, ಕಮ್ಮಾರ, ಅಕ್ಕಸಾಲಿ, ವಡ್ಡರು, ನಾವಿಂದ, ಕೋಲ್ಕಾರ, ಮಾಲೆಗಾರ, ಕಲ್ಲುಕುಟಿಗ ಮೊದಲಾದವರನ್ನು ಉಲ್ಲೇಖಿಸಿವೆ.
ಹಳ್ಳಿಗಳಲ್ಲಿ ಒಂದೊಂದು ವೃತ್ತಿಯವರು ಪ್ರತ್ಯೇಕವಾದ ಕೇರಿಗಳಲ್ಲಿ ವಾಸಿಸುತ್ತಿದ್ದುದು ತಿಳಿದುಬರುತ್ತದೆ. ಅಲ್ಲದೆ ಇವರು ತಮ್ಮದೇ ಆದ ಸಂಘ-ಸಂಸ್ಥೆಗಳನ್ನು ಕಟ್ಟಿಕೊಂಡಿದ್ದರು. ಏವೂರು ಶಾಸನವು ಕಂಚಗಾರಗೊತ್ತಳಿ, ಕಲ್ಕುಟಿಗಗೊತ್ತಳಿ, ಕಮ್ಮಾರ, ಬಡಿಗ, ಅಕ್ಕಸಾಲೆಯರನ್ನು ಹೆಸರಿಸುತ್ತದೆ ‘ಎಂಟುಹಿಟ್ಟು’ ಇಂಥ ಕಸಬುದಾರರನ್ನು ಕುರಿತು ಹೇಳಿದ ಪದವಾಗಿದೆ.
ದಾನ-ದತ್ತಿಗಳಲ್ಲಿ ಭೂಮಿಯನ್ನೇ ಹೆಚ್ಚಾಗಿ ಬಿಟ್ಟ ಉಲ್ಲೇಖಗಳಿವೆ. ಆದ್ದರಿಂದ ವ್ಯವಸಾಯವು ಇಲ್ಲಿಯ ಜನಗಳ ಪ್ರಮುಖ ಉದ್ಯೋಗವಾಗಿತ್ತೆಂದು ಹೇಳಬಹುದು. ಇವರು ಸರ್ಕಾರಕ್ಕೆ ನಿರ್ದಿಷ್ಟವಾದ ತೆರಿಗೆಯನ್ನು ಕೊಡುತ್ತಿದ್ದರು. ಏವೂರು ಶಾಸನಗಳಲ್ಲಿ(೧೧೦೧-೧೧೧೦)ಒಕ್ಕಲುಸುಂಕ ಮತ್ತು ಒಕ್ಕಲು ಅಡ್ಡಗಳ ಉಲ್ಲೇಖವಿದೆ ಹೆಮ್ಮಡಗಿ ಶಾಸನ (೧೧೮೨) ಒಕ್ಕಲುದೆರೆಯನ್ನು ಹೇಳಿದೆ. ಇದಲ್ಲದೆ ಬಿಲ್ಲೊಡೆ, ಪೆಜರ್ಯಂಕ, ವಡ್ಡರಾವುಳ, ಹೊಸಂತಿಲ ಹಾಗಗಳ ಪ್ರಸ್ತಾಪ ಇಲ್ಲಿನ ಶಾಸನಗಳಲ್ಲಿದೆ.
ಅರ್ಥದ ಮೇಲ್ವಿಚಾರಣೆ ರಾಜನದಾದರೂ ಅರ್ಥಮೂಲವಾದ ವಾಣಿಜ್ಯ ವ್ಯಾಪಾರಿಗಳ ಕೈಯಲ್ಲಿದ್ದಿತು. ಇಲ್ಲಿಯ ಶಾಸನಗಳಲ್ಲಿ ಸೆಟ್ಟಿ, ಸೆಟ್ಟಿಗುತ್ತ, ಗವರೆ-ಗಾತ್ರಿಗ ಬೀರವಣಿಗ, ಹನ್ನವಣಿಗ, ನಕರ, ಮುಮ್ಮರಿದಂಡ, ಬಾರಿಕರು, ನಾನಾದೇಶಿ, ಉಭಯ ನಾನಾದೇಶಿ, ಗೌಡಸ್ವಾಮಿ ಮೊದಲಾದ ವ್ಯಾಪಾರಿಗಳ ಉಲ್ಲೇಖವಿದೆ. ಇವರು ಅಯ್ಯಾವೊಳೆ ಐನೂರ್ವರು, ಭಲ್ಲುಂಕೆ ದಂಡಹಸ್ತರು, ಬಣಂಜಿಗಯ್ನೂರ್ಬ್ಬರು, ಬಿಲ್ಲ ಮುನ್ನೂರ್ವರು ಮೊದಲಾದ ಸಂಘಗಳನ್ನು ಕಟ್ಟಿಕೊಂಡಿದ್ದರು.
ಇಲ್ಲಿಯ ವರ್ತಕರು ನಿರ್ದಿಷ್ಟವಾಗಿ ಯಾವ ವ್ಯಾಪಾರವನ್ನು ಮಾಡುತ್ತಿದ್ದರೆಂಬುದು ಶಾಸನಗಳಿಂದ ತಿಳಿಯುವುದಿಲ್ಲ. ಆದರೆ ದೇವಾಲಯಗಳಿಗೆ ದಾನ ಬಿಡುವಾಗ ಸಕ್ಕರೆ, ಬೆಲ್ಲ, ಅಡಕೆ, ಎಣ್ಣೆ, ಜೀರಿಗೆ, ಎಣ್ಣೆ, ತುಪ್ಪ, ಅಲ್ಲ, ಭತ್ತ, ಎಲೆ, ಅರಿಶಿಣ, ಇಂಗು, ಮೆಣಸು ಮೊದಲಾದ ದಿನಿಸಿಗಳಲ್ಲಿ ಕೆಲವು ಭಾಗವನ್ನು ಅವುಗಳಿಗೆ ನೀಡಿರುವುದು ತಿಳಿಯುತ್ತದೆ. ಆದ್ದರಿಂದ ಇವರು ಎತ್ತು, ಕತ್ತೆ, ಕೋಣಗಳ ಮೇಲೆ ಸಾಮಾನು ಹೇರಿಕೊಂಡು ಸಂತೆಗೆ ಬರುತ್ತಿದ್ದರೆಂದು ಹೇಳಬಹುದು. ಇದಲ್ಲದೆ ಕೆಲವರು ನಿರ್ದಿಷ್ಟವಾದ ಸ್ಥಳಗಳಲ್ಲಿ ಅಂಗಡಿಗಳನ್ನಿಟ್ಟುಕೊಂಡು ವ್ಯಾಪಾರ ಮಾಡುತ್ತಿದ್ದರು. ಧಾನ್ಯಗಳನ್ನು ಬಳ್ಳ, ಖಂಡುಗ, ಕೊಳಗ, ಹೇರುಗಳ ರೂಪದಲ್ಲಿ ಅಳತೆ ಮಾಡುತ್ತಿದ್ದರು. ವ್ಯಾಪಾರ-ವ್ಯವಹಾರಕ್ಕೆ ಪೊನ್ ಅಥವಾ ಗದ್ಯಾಣ, ಪಣ, ಕಾಣೆ, ಬೇಳೆ, ವೀಸ, ಹಾಗು ಮೊದಲಾದ ನಾಣ್ಯಗಳನ್ನು ಬಳಸುತ್ತಿದ್ದರು.
ರಾಜ್ಯದ ಆದಾಯವು ಭೂಕಂದಾಯವನ್ನು ಬಿಟ್ಟರೆ ವ್ಯಾಪಾರದಿಂದಲೆ ಹೆಚ್ಚು ಸಂಗ್ರಹವಾಗುತ್ತಿದ್ದಿತು. ಆದ್ದರಿಂದ ಕೇಂದ್ರ ಮತ್ತು ರಾಜ್ಯ ಸರ್ಕಾರಗಳು ಈ ವ್ಯಾಪಾರಿಗಳ ಮೇಲೆ ವಿವಿಧ ತೆರಿಗೆಗಳನ್ನು ವಿಧಿಸುತ್ತಿದ್ದರು. ಇದಲ್ಲದೆ ಕುಂಬಾರ, ಕಂಬಾರ, ಅಗಸ, ಮೊದಲಾದ ಸೇವೆಗಳ ಮೇಲೂ ತೆರಿಗೆ ಆಕರಿಸಲಾಗುತ್ತಿದ್ದಿತು. ಶಾಸನಗಳಲ್ಲಿ ಬರುವ ದಸವಂದ, ಆರುವಣ, ಮೂರಲೊಂದು ಪಣ ಮೊದಲಾದವು ಭೂಕಂದಾಯವನ್ನು ಸೂಚಿಸುತ್ತವೆ.
ಮನ್ನೆಯರ, ಮಾಂಡಲಿಕರು ಚಕ್ರವರ್ತಿಗಳಿಗೆ; ಗಾವುಂಡ ಮೊದಲಾದವರು ಮಾಂಡಲಿಕರಿಗೆ ಕಪ್ಪಕಾಣಿಕೆಗಳನ್ನು ನೀಡುತ್ತಿದ್ದರು. ಇಂಥ ಆದಾಯಗಳಲ್ಲಿಯ ಕೆಲವು ಭಾಗಗಳನ್ನು ಅವರು ದೇವಾಲಯ-ಮಠಗಳಿಗೆ ಬಿಟ್ಟುಕೊಡುತ್ತಿದ್ದರು. ಶಾಸನಗಳಲ್ಲಿ ಬರುವ ‘ಉಭಯಸ್ವಾಮ್ಯ’ವೆಂಬುದು ಎರಡು ಅಧಿಕಾರಗಳನ್ನು ಹೇಳುತ್ತದೆ. ದಂಡನಾಯಕ-ತಳವಾರ ಮೊದಲಾದ ಅಧಿಕಾರಿಗಳಿಗೆ ವೇತನವನ್ನು ಧಾನ್ಯ-ಹಣದ ಮೂಲಕ ನೀಡಲಾಗುತ್ತಿದ್ದಿತು. ಅವರು ಸಂಗ್ರಹಿಸುತ್ತಿದ್ದ ಹಣದ ಮೇಲೆ ಅದು ನಿರ್ಧಾರವಾಗುತ್ತಿದ್ದಿತು. ಕೆಲವೊಮ್ಮೆ ಹೀಗೆ ಅವರು ತಮ್ಮ ಮೇಲಾಧಿಕಾರಿಗಳಿಗೆ ನೀಡಬೇಕಾಗಿದ್ದ ತೆರಿಗೆಯನ್ನು ಮಾನ್ಯಮಾಡುತ್ತಿದ್ದರು.
ಹೀಗೆ ಪ್ರಾಚೀನ ಕಾಲದಲ್ಲಿ ತೆರಿಗೆ ಸಂಗ್ರಹಿಸುವ ಮತ್ತು ಅದನ್ನು ಸಾರ್ವಜನಿಕ ಕಾರ್ಯಗಳಿಗೆ ಬಳಸುವ  (ಉದಾ: ವಿದ್ಯಾಭ್ಯಾಸ, ಅರವಟ್ಟಿಗೆ, ಊಟ-ವಸತಿ ಇತ್ಯಾದಿ) ವ್ಯಾಪಕ ವ್ಯವಸ್ಥೆ ಚಲಾವಣೆಯಲ್ಲಿದ್ದಿತು.
ಎಡೆದೊರೆ ನಾಡು : ರಾಜಕೀಯ ವ್ಯವಸ್ಥೆ
ರಾಜಕೀಯ ವ್ಯವಸ್ಥೆ : ಎಡದೊರೆ ನಾಡಿನ ವ್ಯಾಪ್ತಿಯಲ್ಲಿ ರಾಷ್ಟ್ರಕೂಟರು, ಕಲ್ಯಾಣಚಾಲುಕ್ಯರು, ಕಲಚೂರಿಗಳು ಮತ್ತು ಸೇವುಣರು ಕ್ರಮವಾಗಿ ರಾಜ್ಯಭಾರ ಮಾಡಿದ್ದಾರೆ. ಐದನೇ ಭಿಲ್ಲಮನ ಕಾಲದಲ್ಲಿ (೧೧೭೩-೧೧೯೨) ಸೇವುಣರು ಸ್ವತಂತ್ರವಾಗಿ ರಾಜ್ಯಭಾರ ನಡೆಸಿದರು. ಇದೇ ಅವಧಿಯಲ್ಲಿ ಚಾಲುಕ್ಯ ನಾಲ್ಕನೇ ಸೋಮೇಶ್ವರನ ಅಸಮರ್ಥತೆಯನ್ನು ಬಳಸಿಕೊಂಡು, ಹೊಯ್ಸಳರು ಈ ಭಾಗದ ಮೇಲೆ ದಾಳಿ ನಡೆಸಿದರು. ಆದರೆ ಭಿಲ್ಲಮನು ಅವರನ್ನು ತುಂಗಭದ್ರಾ ನದಿ ಮೇರೆಯಾಗಿ ನಿಯಂತ್ರಿಸಿದನು. ಹೊಯ್ಸಳರ ಶಾಸನಗಳು ಅವರು ಕೃಷ್ಣವೇಣಿ ನದಿ (ಹೆದ್ದೊರೆ) ಮೇರೆಯಾಗಿ ಆಳುತ್ತಿದ್ದರೆಂದು ಹೇಳಿವೆ. ಬೆಳ್ವೊಲ ನಾಡಿನ ಕುಕನೂರು ಕಿಸುಕಾಡು ಮತ್ತು ಹುನಗುಂದ ಉಪವಿಭಾಗಗಳನ್ನು ಅವರು ವಶಪಡಿಸಿಕೊಂಡಿರುವುದು ಶಾಸನಗಳಿಂದ ತಿಳಿಯುತ್ತದೆ. ಇದರಲ್ಲಿ ಹುನಗುಂದ ಉಪವಿಭಾಗವು ಕೃಷ್ಣಾನದಿಗೆ ಹೊಂದಿಕೊಂಡಿತ್ತೆಂಬುದನ್ನು ಗಮನಿಸಬೇಕು. ಮುಂದೆ ೧೩ನೆಯ ಶತಮಾನದ ಕೊನೆಯ ದಶಕದ ವೇಳೆಗೆ ಸೇವುಣರ ಬಲ ಕುಗ್ಗಿ ದೆಹಲಿ ಸುಲ್ತಾನರ ಪ್ರಾಬಲ್ಯ ಹೆಚ್ಚಾಯಿತು. ಈ ಅವಧಿಯಲ್ಲಿ ಕಾಕತೀಯರು ಆದವಾನಿ, ತುಂಬಳ, ಹಾಲ್ವಿ ಮತ್ತು ಮಾನ್ವಿ ಕೋಟೆಗಳನ್ನು ಗೆದ್ದು ರಾಯಚೂರು ಪಟ್ಟಣವನ್ನು ಪ್ರವೇಶಿಸಿದರು. ಕಾಕತೀಯ ರುದ್ರದೇವನ ಸಾಮಂತನಾದ ಗೋನಗನ್ನಯ್ಯ ರೆಡ್ಡಿಯು ವಿಠಲನಾಥನ ಸಹಾಯದಿಂದ ಈ ಭಾಗವನ್ನು ವಶಪಡಿಸಿಕೊಂಡನಲ್ಲದೆ ರಾಯಚೂರಿನಲ್ಲಿ ಸುಭದ್ರವಾದ ಕೋಟೆಯನ್ನು (೧೨೯೪) ನಿರ್ಮಿಸಿದನು.
ರಾಜಕುಮಾರರು : ಚಕ್ರವರ್ತಿಗಳು ಬಹುವಲ್ಲಭರಾಗಿದ್ದರಿಂದ ಅನೇಕ ಪುತ್ರರನ್ನು ಪಡೆದಿರುತ್ತಿದ್ದರು. ಪಟ್ಟದರಾಣಿಯ ಹಿರಿಯ ಮಗ ಅಥವಾ ಚಕ್ರವರ್ತಿಯ ಹಿರಿಯ ತಮ್ಮನು ಯುವರಾಜನೆನಸಿದರೆ ಉಳಿದವರು ಕೇವಲ ಕುಮಾರರಾಗಿ ರಾಜ್ಯದ ಆಡಳಿತದಲ್ಲಿ ಭಾಗವಹಿಸುತ್ತಿದ್ದರು. ರಾಜ್ಯದ ಆಡಳಿತದಲ್ಲಿ ಚಕ್ರವರ್ತಿ ಮೊದಲ ಸ್ಥಾನದಲ್ಲಿದ್ದರೆ, ಯುವರಾಜನದು ಎರಡನೆಯದಾಗಿತ್ತು. ಇವರ ನಂತರದಲ್ಲಿ ಉಳಿದ ರಾಜಕುಮಾರರು ಕುಮಾರವೃತ್ತಿಯಿಂದ ಆಳುತ್ತಿದ್ದರು.
ರಾಷ್ಟ್ರಕೂಟ ಎರಡನೆಯ ಕೃಷ್ಣನ ಆಳ್ವಿಕೆಯಲ್ಲಿ ಆತನ ಮಗ ಜಗತ್ತುಂಗನು ಎಡೆದೊರೆ-೨೦೦೦ ವಿಭಾಗವನ್ನು ‘ಅಣುಗ ಜೀವಿತ’ವಾಗಿ ಆಳುತ್ತಿದ್ದನೆಂದು ಭೋಗಾವತಿ ಶಾಸನ  (೮೯೧-೯೨) ಹೇಳಿದೆ. ಎರಡೋಣಿ ಶಾಸನವು (೯೨೭) ಮೂರನೆಯ ಇಂದ್ರನ ಮಗನಾದ ನಾಲ್ಕನೆಯ ಗೋವಿಂದನು ಸಗರ-೩೦೦ ಮತ್ತು ಕರಡಿಕಲ್ಲು-೩೦೦ರಲ್ಲಿಯ ಎರಡೋಣಿಯನ್ನು ಆಳುತ್ತಿದ್ದನೆಂದು ಹೇಳಿದೆ.
ಚಾಲುಕ್ಯ ಐದನೆಯ ವಿಕ್ರಮಾದಿತ್ಯನ ಆಳ್ವಿಯಲ್ಲಿ ಆತನ ತಮ್ಮ ಎರಡನೆಯ ಜಯಸಿಂಹನು ಎಡೆದೊರೆ-೨೦೦೦ವನ್ನು ಕುಮಾರ ವೃತ್ತಿಯಿಂದ ಆಳುತ್ತಿದ್ದನು. ಕುಮಾರ ಗಜಕೇಸರಿ, ಕೀರ್ತಿವಿದ್ಯಾಧರ, ಸತ್ಯರತ್ನಾಕರ ಮೊದಲಾದ ಬಿರುದುಗಳನ್ನು ಧರಿಸಿದ್ದ ಇವನ ಉಲ್ಲೇಖ ಮಸ್ಕಿ ಮತ್ತು ನವಿಲೆ (೧೦೧೪) ಶಾಸನಗಳಲ್ಲಿದೆ. ಬನ್ನಿಗೋಳ ಶಾಸನವು ತ್ತ್ಯೆಳೋಕ್ಯಮಲ್ಲ ವಿಜಯಾದಿತ್ಯನು ಮೊರಗನೂರು ನೆಲೆವೀಡಿನಿಂದ ಆಳುತ್ತಿದ್ದನೆಂದು ಹೇಳಿದೆ. ಇವನು ವೆಂಗಿ ಚಾಳುಕ್ಯ ಮನೆತನದವನೆಂದು ಗುರುತಿಸಲಾಗಿದೆ.
ಒಂದನೆಯ ಸೋಮೇಶ್ವರನ ತಮ್ಮ ಮೂರನೆಯ ಜಯಸಿಂಹನು ಕರಡಿಕಲ್ಲು-೩೦೦ರಲ್ಲಿಯ ಬನ್ನಿಗೋಳ ಅಗ್ರಹಾರವನ್ನು ಪನ್ನಾಳೆ ಕೋಟೆಯ ನೆಲೆವೀಡಿನಿಂದ ಆಳುತ್ತಿದ್ದನೆಂದು ಕೀಲಾರಟ್ಟಿ ಶಾಸನ (೧೦೪೬) ಹೇಳಿದೆ. ಚೋಳರೊಂದಿಗೆ ನಡೆದ ಯುದ್ಧದಲ್ಲಿ ಜೀವತೆತ್ತ ಇವನ ಉಲ್ಲೇಖ ಚಾಲುಕ್ಯ ವಂಶಾವಳಿಯಲ್ಲಿ ಕ್ವಚಿತ್ತಾಗಿ ಬಂದರೆ, ತಮಿಳು ಶಾಸನಗಳಲ್ಲಿ ಹೆಚ್ಚಿನ ವಿವರಗಳು ಸಿಗುತ್ತವೆ.
ಆರನೆಯ ವಿಕ್ರಮಾದಿತ್ಯನು ಆಳ್ವಿಕೆಯಲ್ಲಿ ಆತನ ತಮ್ಮ ನಾಲ್ಕನೆಯ ಜಯಸಿಂಹನು ಯುವರಾಜನಾಗಿ ಕರಡಕಲ್ಲು-೩೦೦ನ್ನು ಆಳುತ್ತಿದ್ದನೆಂದು ಲಿಂಗಸೂಗೂರು ಶಾಸನ (೧೦೭೭) ಹೇಳಿದೆ. ಇದೇ ಅವಧಿಯಲ್ಲಿ ಅವನು ಇತರ ವಿಭಾಗಗಳನ್ನು ಆಳುತ್ತಿದ್ದನು.
ಆರನೆಯ ವಿಕ್ರಮಾದಿತ್ಯನ ಮತ್ತೊಬ್ಬ ಮಗ ಎರಡನೆಯ ತೈಲಪನ ಉಲ್ಲೇಖ ಕುರಿಡಿ ಶಾಸನ (೧೧೨೩ ಮತ್ತು ೧೧೩೮) ದಲ್ಲಿದೆ. ಬಹುಶಃ ಇವನು ಕುಮಾರ ವೃತ್ತಿಯಿಂದ ಎಡೆದೊರೆನಾಡನ್ನು ಆಳುತ್ತಿರಬೇಕು. ಮೂರನೆಯ ಸೋಮೇಶ್ವರನ ಮಗ ಮೂರನೆಯ ತೈಲಪನ ಉಲ್ಲೇಖ ಕುರಡಿಯ ಮತೋಂದು ಶಾಸನ (೧೧೩೮)ದಲ್ಲಿದೆ.
ರಾಣಿಯರು : ರಾಜನು ಬಹುಪತ್ನಿಯರನ್ನು ಹೊಂದಿರುವುದು ವ್ಯೆಭವದ ಸಂಕೇತವಾಗಿತ್ತು. ರಾಣಿಯರು ಪ್ರಭುವರ್ಗದ ಪ್ರಮುಖ ವ್ಯಕ್ತಿಗಳಾಗಿದ್ದರೂ ಯುವರಾಜ ಮತ್ತು ಇತರೆ ರಾಜಕುಮಾರರಂತೆ ರಾಜ್ಯದ ಬೇರೆ ಬೇರೆ ವಿಭಾಗಗಳನ್ನು ಆಳುತ್ತಿರಲ್ಲಿಲ್ಲ. ಬದಲಾಗಿ ಕೆಲವು ಬಿಡಿ ಬಿಡಿಯಾದ ಅಗ್ರಹಾರ ಇಲವೆ ಭತ್ತಗ್ರಾಮಗಳನ್ನು ಆಳುತ್ತಿದ್ದರು.
ಎಡೆದೊರೆನಾಡಿನ ಶಾಸನಗಳಲ್ಲಿ ಕೆಲವರು ಅಗ್ರಹಾರ ಇಲ್ಲವೆ ಭತ್ತಗ್ರಾಮಗಳನ್ನು ಆಳುತ್ತಿದ್ದರು. ಉಳಿದವರು ಕೇವಲ ದಾನದತ್ತಿಗಳನ್ನು ಬಿಡುವಾಗ ಉಲ್ಲೇಖಗೊಂಡಿದ್ದಾರೆ. ಎರಡನೆಯ ಜಯಸಿಂಹನ ರಾಣಿ ಮಹಾದೇವಿಯ ಉಲ್ಲೇಖ ಬಲ್ಲಟಗಿ (೧೦೨೨) ಶಾಸನದಲ್ಲಿದೆ. ಅವಳು ಅಯ್ಯಣವಾಡಿ-೩೦೦ರ ಮನ್ನೆಯ ಲೋಕಾದಿತ್ಯನಿಂದ ತ್ರಿಭೋಗಾಭ್ಯಂತರ ಸಿದ್ಧಿಯಾಗಿ ಭೂಮಿಯನ್ನು ಪಡೆದು ಅಲ್ಲಿ ತ್ರೈಪುರುಷ ದೇವಾಲಯವನ್ನು ಪ್ರತಿಷ್ಠಾಪಿಸಿ ಅದಕ್ಕೆ ಭೂಮಿಯನ್ನು ದಾನ ಬಿಟ್ಟಿದ್ದಾಳೆ. ಈತನ ಮತ್ತೊಬ್ಬರಾಣಿ ಬಿಜ್ಜಲದೇವಿಯ ಉಲ್ಲೇಖ ಕರಡಕಲ್ಲು ಶಾಸನದಲ್ಲಿದೆ. ಎರಡನೆಯ ಜಯಸಿಂಹನಿಗೆ ಸೋಮಲದೇವಿ ಎಂಬ ಮಗಳಿದ್ದುದು ಮಸ್ಕಿಯ ಶಾಸನ (೧೦೨೭)ದಿಂದ ತಿಳಿಯುತ್ತದೆ. ಬಲ್ಲಟಗಿಯ ಶಾಸನದಲ್ಲಿ (೧೦೨೯)ಯೂ ಇವಳ ಉಲ್ಲೇಖವಿದೆ.
ಒಂದನೆಯ ಸೋಮೇಶ್ವರನ ರಾಣಿ ಚಾಮಲದೇವಿಯ ಉಲ್ಲೇಖ ಬಲ್ಲಟಗಿ (೧೦೫೮) ಶಾಸನದಲ್ಲಿದೆ. ಇವನ ಮತ್ತೊಬ್ಬರಾಣಿ ಕೇತಲದೇವಿಯು ಕರಡಿಕಲ್ಲು-೩೦೦ರಲ್ಲಿಯ ಅಗ್ರಹಾರ ಬನ್ನಿಗೋಳ (೧೦೫೫)ವನ್ನು ಆಳುತ್ತಿದ್ದಳು. ಬಾಗಲವಾಡ ಶಾಸನದಲ್ಲಿಯೂ ಇವಳ ಉಲ್ಲೇಖವಿದೆ. ಹರವಿಯ ಶಾಸನ (೧೦೭೬)ದಲ್ಲಿ ಎರಡನೆಯ ಸೋಮೇಶ್ವರನ ರಾಣಿಯ ಅಸ್ಪಷ್ಟ ಉಲ್ಲೇಖವಿದೆ. ಕಪಗಲ್ಲು ಶಾಸನವು (೧೦೬೯) ಈತನ ಮತ್ತೊಬ್ಬರಾಣಿ ಪಂಪಾದೇವಿಯನ್ನು ಉಲ್ಲೇಖಿಸದೆ. ಸಗರ ಶಾಸನದಲ್ಲಿ (೧೦೭೧) ಅವನ ಇನ್ನೊಬ್ಬರಾಣಿ ದೇವಲದೇವಿಯ ಉಲ್ಲೇಖವಿದೆ.
ಆರನೆಯ ವಿಕ್ರಮಾದಿತ್ಯನ ರಾಣಿಯರಲ್ಲಿ ಮೈಳಲದೇವಿಯು ಮೊದಲನೆಯ ಪಟ್ಟದ ರಾಣಿಯಾದರೆ, ಮಲೆಯಮತಿದೇವಿಯು ಎರಡನೆಯ ಪಟ್ಟದರಾಣಿಯಾಗಿದ್ದಾಳೆ. ಬಾಗಲವಾಡ (೧೦೯೬) ಮತ್ತು ಹುಣಸಗಿ (೧೧೨೦) ಶಾಸನಗಳು ಪಿರಿಯರಸಿ ಪಟ್ಟಮಹಾದೇವಿ ಮೆಲೆಯಮತಿಯನ್ನು ಉಲ್ಲೇಖಿಸಿವೆ. ಹೈಹಯ ವಂಶದ ಮಹಾಮಂಡಳೇಶ್ವರ ಅಯ್ಯಣ ದೇವನು ಇವಳ ಅಂಕಕಾರನಾಗಿದ್ದನೆಂದು ಬಾಗಲವಾಡಿ ಶಾಸನ ಹೇಳಿದೆ. ಇವನ ಮತ್ತೊಬ್ಬರಾಣಿ ಚಂದಲದೇವಿಯ ಉಲ್ಲೇಖ ಬಲ್ಲಟಗಿ (೧೧೦೬) ಶಾಸನದಲ್ಲಿದೆ. ಶಿಲಾಹಾರ ಮನೆತನಕ್ಕೆ ಸೇರಿದ ಇವಳು ವಿಕ್ರಮಾದಿತ್ಯನ ಅಚ್ಚುಮೆಚ್ಚಿನ ಮಡದಿಯಾಗಿದ್ದಳು. ಈಶ್ವರ ಧರ್ಮದೇವನ ಮಗಳಾದ ಧಾರಲದೇವಿಯ ಉಲ್ಲೇಖ ದೇವರಗೋನಾಲ (೧೧೦೬) ಮತ್ತು ಬೊಮ್ಮನಹಳ್ಳಿಯ(೧೧೦೬) ಶಾಸನಗಳಲ್ಲಿದೆ. ಇವಳು ಆರನೆ ವಿಕ್ರಮಾದಿತ್ಯನ ರಾಣಿಯಾಗಿದ್ದಾಳೆ. ಈತನ ಮತ್ತೊಬ್ಬರಾಣಿ ಅಬ್ಬಲದೇವಿಯು ಕರಡಿಕಲ್ಲು-೩೦೦ರಲ್ಲಿಯ ಭತ್ತಗ್ರಾಮ ಲಿಂಗ (ಲಿಂಗಸೂಗೂರು-೧೧೨೪)ವನ್ನು ಆಳುತ್ತಿದ್ದಳು.
ಸಾಮಂತ ಅರಸರು : ವಿವಿಧ ಪ್ರಾಂತಗಳಿಗೆ ಒಡೆಯರಾಗಿ ಆಳುತ್ತಿದ್ದವರು ಸಾಮಂತರು. ಆಳುವ ದೃಷ್ಟಿಯಿಂದ ಇವರು ಸ್ವತಂತ್ರರಾಗಿದ್ದರೂ ತಮ್ಮ ಮೇಲಿನ ಒಡೆಯರಿಗೆ ನಿಷ್ಠೆಯಿಂದ ಇರಬೇಕಾಗಿತ್ತು. ಕಾಲಕಾಲಕ್ಕೆ ಕಪ್ಪಕಾಣಿಕೆಗಳನ್ನು ಸಲ್ಲಿಸುವುದರ ಜೊತೆಗೆ ಚಕ್ರವರ್ತಿಯು ಯುದ್ಧಕ್ಕೆ ಹೊರಟಾಗ ಸ್ಯೆನ್ಯದ ನೆರವನ್ನು ಒದಗಿಸಬೇಕಿತ್ತು. ತಮ್ಮ ನಿಷ್ಠೆ ಮತ್ತು ಪ್ರಾಮಾಣಿಕತೆಯಿಂದ ಇವರು ಪದೋನ್ನತಿಯನ್ನು ಪಡೆಯುತ್ತಿದ್ದರು.
ಎಡೆದೊರೆನಾಡು ವ್ಯಾಪ್ತಿಯಲ್ಲಿ ದೊಡ್ಡದಾಗಿದೆ. ಆದ್ದರಿಂದ ಒಂದೇ ಅರಸು ಮನೆತನವು ಅದನ್ನು ವಂಶಪಾರಂಪರ್ಯವಾಗಿ ರಾಜ್ಯಭಾರ ನಡೆಸಲು ಸಾಧ್ಯವಾಗಲ್ಲಿಲ್ಲ. ಹೈಹಯ ವಂಶದ ಅರಸರು ಈ ವಿಭಾಗವನ್ನು ಆಳುತ್ತಿದ್ದುದು ಶಾಸನಗಳಿಂದ ತಿಳಿಯುತ್ತದೆ. ಆದರೆ  ಅದೇ ಅವಧಿಯಲ್ಲಿ ಈ ನಾಡಿನ ಕೆಲವು ಉಪವಿಭಾಗಗಳನ್ನು ಇತರ ಅರಸು ಮನೆತನಗಳು ಆಳುತ್ತಿದ್ದವು. ಅವರ ಶಾಸನಗಳಲ್ಲಿ ಹೈಹಯ ಅರಸರ ಮೇಲಾಳ್ವಿಕೆಯ ಉಲ್ಲೇಖವಿಲ್ಲ. ಅದ್ದರಿಂದ ಎಡೆದೊರೆನಾಡಿನ ಕೆಲವು ಉಪವಿಭಾಗಗಳನ್ನು ಬೇರೆ ಅರಸು ಮನೆತನಗಳು ಸ್ವತಂತ್ರವಾಗಿ ಆಳುತ್ತಿದ್ದವೆಂದು ಹೇಳಬಹುದು.
ಯಲಬರ್ಗಿಯ ಸಿಂದರು : ಸಿಂದ ವಂಶದ ಅರಸರು ಇಂದಿನ ಕೊಪ್ಪಳ ಜಿಲ್ಲೆಯನ್ನು ಕ್ರಿ. ಶ. ೭ನೇ ಶತಮಾನದಷ್ಟು ಹಿಂದೆಯೇ ಆಳುತ್ತಿದ್ದುದು ಕುಕನೂರು ಶಾಸನಗಳಿಂದ ತಿಳಿಯುತ್ತದೆ. ಆದರೆ ಇವರಲ್ಲಿ ಯಲಬುರ್ಗಿ ಸಿಂದ ಶಾಖೆಯು ಕ್ರಿ. ಶ. ೧೦೭೬ ರಿಂದ ರಾಜ್ಯಭಾರ ಮಾಡತೊಡಗಿತು. ಆರಂಭದಲ್ಲಿ ಮಹಾಸಾಮಂತರಾಗಿದ್ದ ಇವರು ಮುಂದೆ ಮಹಾಮಂಡಳೇಶ್ವರರಾಗಿ ಪದೋನ್ನತಿ ಪಡೆದರು.
ಯಲಬುರ್ಗಿ ಸಿಂದ ಶಾಖೆಯ ಚರಿತ್ರೆಯು ಸಪ್ತ ಸಹೋದರರಿಂದ ಪ್ರಾರಂಭವಾಗುತ್ತದೆ. ಮುಂದೆ ಒಂದನೆಯ ಆಚುಗಿ, ಸಿಂಘಣ, ಚಾವುಂಡ, ಎರಡನೆಯ ಸಿಂಘ, ಎರಡನೆಯ ಆಚುಗಿ, ಒಂದನೆಯ ಪೆರ್ಮಾಡಿ, ಎರಡನೆಯ ಚಾವುಂಡ, ವೀರ ಬಿಜ್ಜಲ ಮತ್ತು ವಿಕ್ರಮರು ಕ್ರಮವಾಗಿ ಆಳಿದರು. ಸಿಂದರು ಭೋಗಾವತೀ ಪುರವರಾಧೀಶ್ವರ, ಅಹಿಚ್ಛತ್ರಪುರ ಧರಾಮರರಕ್ಷದಕ್ಷ ಮೊದಲಾದ ಪ್ರಶಸ್ತಿಗಳನ್ನು ಧರಿಸಿದ್ದಾರೆ. ಯಲಬುರ್ಗಿ ಸಿಂದ ಶಾಖೆಯವರು ‘ಹಟ್ಟಿಗಾರ ಕುಲ’ ಎಂಬ ವಿಶಿಷ್ಟ ಬಿರುದನ್ನು ಧರಿಸಿದ್ದಾರೆ. ಇವರು ಕೆಳವಾಡಿ-೩೦೦, ಕಿಸುಕಾಡು-೭೦ ಬಾಗಡಗೆ-೭೦, ನರೆಯಂಗಲ್ಲು-೧೨, ಕರಿವಿಡಿ-೩೦ ಮತ್ತು ಕುಕನೂರು-೩೦ಗಳನ್ನು ಆಳುತ್ತಿದ್ದರು. ಚಾಲುಕ್ಯರಿಗೆ ಕಂಟಕಪ್ರಾಯರಾಗಿದ್ದ ಗೋವೆ ಕದಂಬರು, ಪಾಂಡ್ಯರು ಮತ್ತು ಚೋಳರ ವಿರುದ್ದ ಅನೇಕ ಸಲ ಇವರು ಯುದ್ಧ ಸಾರಿದ್ದಾರೆ. ಈ ಮನೆತನದ ಎರಡನೆ ಚಾವುಂಡನು ಕಲಚೂರಿ ಬಿಜ್ಜಳನ ತಂಗಿಯರಾದ ಸಿರಿಯಾದೇವಿ ಮತ್ತು ಲಕ್ಷ್ಮಿದೇವಿಯರನ್ನು ಮದುವೆಯಾಗಿದ್ದನು. ಸುಮಾರು ೧೫೦ ವರ್ಷಗಳ ಕಾಲ (೧೦೭೬-೧೨೨೦) ಆಳ್ವಿಕೆ ನಡೆಸಿದ ಈ ಮನೆತನದ ಸೇವಣರ ಕಾಲಕ್ಕೆ ಅಸ್ತಂಗತವಾಯಿತು.
ಸಾಲಗುಂದಿಯ ಸಿಂದರು : ಸಿಂಧನೂರು ತಾಲೂಕಿನ ಸಾಲಗುಂದಿಯು ಒಂದು ಪ್ರಸಿದ್ಧ ಅಗ್ರಹಾರವಾಗಿತ್ತು. ಅದು ಎಪ್ಪತ್ತು ಹಳ್ಳಿಗಳ ಮುಖ್ಯ ಪಟ್ಟಣವಾದಾಗ ಸಿಂದ ವಂಶದ ಅರಸರು ಆಳತೊಡಗಿದರು. ಇವರು ತಮ್ಮ ವಂಶದ ಮೂಲ ಪುರುಷ ನಾಗೇಂದ್ರ ಮತ್ತು ನಾಗಿಣಿಯರೆಂದು ಹೇಳಿಕೊಂಡಿದ್ದಾರೆ. ಈ ಮನೆತನದಲ್ಲಿ ಕಾಣಿಸಿಕೊಳ್ಳುವ ಮೊದಲು ಅರಸ ಕಾಲಿಗಾನಭೂಪ. ಈತನ ಕಾಲ ಕ್ರಿ. ಶ. ೧೦೩೦. ಮುಂದೆ ಇವನ ಮಗ ಕಣ್ಣರಸ ಕ್ರಿ. ಶ. ೧೦೫೩ರಲ್ಲಿ ಪಟ್ಟಕ್ಕೆ ಬಂದನು. ಈತನ ರಾಣಿ ಕಾಮಲದೇವಿ. ಇವರಿಗೆ ಇಮ್ಮಡಿ ಕಾಲಿಗಾನ ಭೂಪ ಮತ್ತು ಬಾಚಿಭೂಪರೆಂಬ ಇಬ್ಬರು ಮಕ್ಕಳು ಜನಿಸಿದರು. ಹಿರಿಯವನಾದ ಕಾಲಿಗಾನಭೂಪನ ಆಳ್ವಿಕೆಯನ್ನು ಶಾಸನಗಳು ಹೇಳುವುದಿಲ್ಲ. ಬಹುಶಃ ಅವನು ತಂದೆಯ ಆಳ್ವಿಕೆಯ ಕಾಲಾವಧಿಯಲ್ಲಿಯೇ ಅಕಾಲ ಮರಣಕ್ಕೆ ತುತ್ತಾಗಿರಬೇಕು. ಮುಂದೆ ಈತನ ತಮ್ಮ ಬಾಚಿಭೂಪನು ಅಧಿಕಾರಕ್ಕೆ ಬಂದನು.
‘ಪೆರ್ಮಾಡಿಯ ಬಲ್ವು’ವೆನಿಸಿದ್ದ ಬಾಚಿಭೂಪನ ಉಲ್ಲೇಖ ಕ್ರಿ.ಶ.೧೦೬೩ರ ಸಾಲಗುಂದೆ ಶಾಸನದಲ್ಲಿದೆ. ಇವನು ಕ್ರಿ. ಶ. ೧೦೮೮ರವರೆಗೆ ರಾಜ್ಯಭಾರ ನಡೆಸಿದನು. ಆದರೆ ಈ ಬಾಚಿಭೂಪನ ನಂತರ ಸಿಂದರ ಇತಿಹಾಸ ಅಸ್ಪಷ್ಟವಾಗಿದೆ.
ಸಗರ ನಾಡಿನ ಹೈಹಯರು : ರಾಷ್ಟ್ರಕೂಟರ ಕಾಲದಲ್ಲಿ ಇವರು ಸಗರ ನಾಡಿನ ಗಾವುಂಡರಾಗಿ ಆಳುತ್ತಿದ್ದುದು ಶಾಸನದಿಂದ ತಿಳಿಯುತ್ತದೆ. ಈ ವಂಶದ ಅತ್ಯಂತ ಪ್ರಾಚೀನ ಅರಸ ಚಂದಯ್ಯನ ಉಲ್ಲೇಖ ಕ್ರಿ. ಶ. ೯೩೯ರ ಸಿರಿವಾಳ ಶಾಸನದಲ್ಲಿದೆ. ಇವನು ಸಗರನಾಡ ನಾಳ್ಗಾವುಂಡನಾಗಿದ್ದನು. ಮುಂದೆ ಇವನ ಮಗ ನಿಂಬ ಆನಂತರ ಅವನ ಮಗ ಮಹಾಸಾಮಂತ ಮನ್ನೆಯ ಚಂದರು ಆಳ್ವಿಕೆ ನಡೆಸಿದರು. ಕ್ರಿ.ಶ.೧೦೧೪ರ ಮಲ್ಲಾಬಾದ ಶಾಸನದಲ್ಲಿ ಈ ಚಂದನ ಉಲ್ಲೇಖವಿದೆ. ಇವನ ಮಗನಾದ ಮಹಾಮಂಡಳೇಶ್ವರ ರೇವರಸನು ಎಡೆದೊರೆನಾಡಿನ ಆಳ್ವಿಕೆಗೆ ನಿಯುಕ್ತಗೊಂಡನು. ಆದ್ದರಿಂದ ಬಹುಶಃ ಇವನ ಮಗನಾದ (ಇಲ್ಲವೆ ತಮ್ಮ) ಏಚರಸನು ೧೦೪೬ರಲ್ಲಿ ಈ ವಿಭಾಗವನ್ನು ಆಳತೊಡಗಿದನು. ಇವನ ನಂತರ ಚಂದರಸ (೧೦೬೭), ರೇವರಸನ ತಮ್ಮ ಗೊಗ್ಗರಸ(೧೦೬೭-೧೦೯೩), ಮಲ್ಲಿರೇವರಸ (೧೦೯೫-೧೧೨೯), ಮಹಾಮಂಡಳೇಶ್ವರ ಸೋವಿದೇವರಸ (೧೧೩೭), ಮಹಾಮಂಡಳೇಶ್ವರ ಅಲ್ಲಿ ಪುಲಿ ದೇವರಸ (೧೧೫೫-೧೧೭೭), ಮಹಾಮಂಡಳೇಶ್ವರ ಚಂದಗಿ ದೇವರಸ (೧೧೮೦-೧೨೦೮)ರು ಕ್ರಮವಾಗಿ ಈ ವಿಭಾಗವನ್ನು ಆಳಿದರು.
ಅಯ್ಯಣವಾಡಿಯ ಹೈಹಯರು : ಈ ವಂಶದ ಮತ್ತೊಂದು ಶಾಖೆಯು ಅಯ್ಯಣವಾಡಿ-೩೦೦ ವಿಭಾಗವನ್ನು ಆಳುತ್ತಿದ್ದುದು ಶಾಸನಗಳಿಂದ ತಿಳಿಯುತ್ತದೆ. ಕ್ರಿ.ಶ. ೧೦೨೨ರ ಬಲ್ಲಟಗಿ ಶಾಸನವು ಮನ್ನೆಯ ಲೋಕಾದಿತ್ಯನು ಈ ವಿಭಾಗವನ್ನು ಆಳುತ್ತಿದ್ದನೆಂದು ಹೇಳಿದೆ. ಆರಂಭದಲ್ಲಿ ಮನ್ನೆಯರಾಗಿದ್ದ ಇವರು ಮುಂದೆ ಮಹಾಸಾಮಂತರಾಗಿ ಪದೋನ್ನತಿ ಪಡೆದರು. ಗೊಬ್ಬೂರು ಶಾಸನದಲ್ಲಿ ಮಹಾಸಾಮಂತ ಚಂದರಸನ ಉಲ್ಲೇಖವಿದೆ. ಹಿಂದೆಯೇ ನೋಡಿದಂತೆ ದೇವದುರ್ಗ ತಾಲೂಕಿನ ಗೊಬ್ಬೂರು ಗ್ರಾಮವು ಅಯ್ಯಣವಾಡಿಯ ಅಗ್ರಹಾರವಾಗಿದೆ. ಆದ್ದರಿಂದ ಈ ಶಾಸನದ (೧೦೮೫) ಚಂದರಸನು ಲೋಕಾದಿತ್ಯನ ಮಗನಾಗಿರಬೇಕು. ಅಲ್ಲದೆ ಇವನು ತಂದೆಯ ನಂತರ ಈ ವಿಭಾಗವನ್ನು ಆಳಿರಬೇಕು.
ಎಡೆದೊರೆ ನಾಡಿನ ಹೈಹಯರು : ಹಿಂದೆಯೇ ನೋಡಿದಂತೆ ಸಗರ ನಾಡನ್ನು  ಆಳುತ್ತಿದ್ದ ಹೈಹಯ ವಂಶದ ಚಂದನ ಮಗ ರೇವರಸನು ಎಡೆದೊರೆ ನಾಡಿನ ಆಳ್ವಿಕೆಗೆ ನಿಯುಕ್ತನಾದವನು. ಇವನ ಅತ್ಯಂತ ಪ್ರಾಚೀನ ಉಲ್ಲೇಖ ಕ್ರಿ.ಶ. ೧೦೫೨ರ ಶಾಸನವಾಗಿದೆ. ಮಾನ್ವಿಯ ಕ್ರಿ.ಶ. ೧೦೫೪ರ ಶಾಸನವು ಅವನು ಎಡೆದೊರೆನಾಡನ್ನು ಆಳುತ್ತಿದ್ದನೆಂದು ಹೇಳಿದೆ. ರೇವರಸನ ನಂತರ ಬಹುಶಃ ಅವನ ಮಗನಾದ ಜೋಯಿಮಯ್ಯರಸನನು ಎಡೆದೊರೆನಾಡನ್ನು ಆಳಿದನು. ಕ್ರಿ.ಶ. ೧೦೮೫ರ ಗುತ್ತಿ ಮತ್ತು ಗೊಬ್ಬೂರ ಶಾಸನಗಳು ಅವನು ಎಡೆದೊರೆನಾಡನ್ನು ಆಳುತ್ತಿದ್ದನೆಂದು ಹೇಳಿದೆ. ದೇವರಗುಡಿಯ ಕ್ರಿ. ಶ.೧೧೦೧ ಶಾಸನವು ಮಹಾಮಂಡಳೇಶ್ವರ ದಶವರ್ಮನು ಎಡೆದೊರೆನಾಡನ್ನು ಆಳುತ್ತಿದ್ದನೆಂದು ಹೇಳಿದೆ. ಬಹುಶಃ ಇವನು ಜೋಯಿಮರಸನ ಮಗನಾಗಿರಬೇಕು.
ದಶವರ್ಮನ ನಂತರ ಕ್ರಿ.ಶ. ೧೧೨೫ರಿಂದೀಚೆಗೆ ಎಡೆದೊರೆನಾಡಿನ ಆಳ್ವಿಕೆಯು ಹೈಹಯ ವಂಶದವರಿಗೆ ತಪ್ಪಿಹೋಗಿ ಮೊರಟ-೩೦೦ರಂಥ ಚಿಕ್ಕ ವಿಭಾಗವನ್ನು ಆಳತೊಡಗಿದರು. ಬಹುಶಃ ಕೆಳವಾಡಿ ಮತ್ತು ಕರಡಿಕಲ್ಲು ನಾಡುಗಳನ್ನು ಕ್ರಮವಾಗಿ ಪ್ರಬಲ ಸಾಮಂತರಾದ ಸಿಂದರು ಹಾಗೂ ಕದಂಬರು ಆಳತೊಡಗಿದ್ದರಿಂದ ಹೈಹಯರ ಅಧಿಕಾರವ್ಯಾಪ್ತಿ ಮೊಟಕುಗೊಳ್ಳಲು ಕಾರಣವಾಗಿರಬೇಕು.
ಮೊರಟದ ಹೈಹಯರು : ಬಲ್ಲಟಗಿಯ ಕ್ರಿ. ಶ. ೧೧೨೮ರ ಶಾಸನ ಮಹಾಮಂಡಳೇಶ್ವರ ಘಟ್ಟಿದೇವರಸನನ್ನು ಉಲ್ಲೇಖಿಸಿದೆ. ಮಲ್ಲಟದ ಎರಡು ಶಾಸನಗಳು ಇವನು ಮೊರಟ-೩೦೦ನ್ನು ಆಳುತ್ತಿದ್ದನೆಂದು ಹೇಳಿವೆ. ಮುಂದೆ ಇವನ ಮಗ ಹಲ್ಲರಸನು ಆಳಿದನು. ಇವನ ನಂತರ ಮೈಳುಗಿದೇವ ಅಥವಾ ಮಲ್ಲಿದೇವನು ರಾಜ್ಯಭಾರ ನಡೆಸಿದನು. ಕ್ರಿ.ಶ. ೧೧೯೧ರ ಹಿರೇಕೊಟ್ನಿಕಲ್ಲು ಶಾಸನವು ಇವನನ್ನು ಉಲ್ಲೇಖಿಸಿದೆ. ಬಳಗಾನೂರಿನ ಕ್ರಿ.ಶ. ೧೧೯೧-೯೨ರ ಶಾಸನವು ಈ ಮಲ್ಲಿದೇವನು ‘ರಾಜಧಾನಿ ಮದನ ಸಿರವೂರ’ (ಸಿರವಾರ)ದಿಂದ ಆಳುತ್ತಿದ್ದನೆಂದು ಹೇಳಿದೆ. ಹಿಂದೆಯೇ ನೋಡಿದಂತೆ ಹಿರೇಕೊಟ್ನಿಕಲ್ಲು, ಸಿರಿವಾರ ಮತ್ತು ಬಳಗಾನೂರು ಗ್ರಾಮಗಳು ಮಲ್ಲಟ-೩೦೦ರಲ್ಲಿ ಸಮಾವೇಶಗೊಂಡಿವೆ.
ಮಹಾಮಂಡಳೇಶ್ವರ ಮಲ್ಲಿದೇವನ ಪಟ್ಟದರಾಣಿ ಮಾಕಲದೇವಿ. ಇವರಿಗೆ ಅಲ್ಲ ಹುಲಿದೇವರಸನೆಂಬ ಮಗನಿದ್ದನು. ಇವನು ತಂದೆಯ ಆಳ್ವಿಕೆಯಲ್ಲಿ ಕೆರೆಯೂರು ಮೊದಲಾದುವುಗಳನ್ನು ಕುಮಾರ ವೃತ್ತಿಯಿಂದ ಆಳುತ್ತಿದ್ದನೆಂದು ಬಳಗಾನೂರು ಶಾಸನ ಹೇಳಿದೆ. ಮುಂದೆ ಕ್ರಿ.ಶ. ಸು ೧೨೦೦ರ ವೇಳೆಗೆ ಅವನು ಈ ವಿಭಾಗವನ್ನು ಆಳಿರಬೇಕು. ಕವಿತಾಳದ ಕ್ರಿ.ಶ. ೧೨೧೭ರ ಎರಡು ಶಾಸನಗಳು ಅಲ್ಲಾಹುಲಿದೇವನ ಮಗ ಎರಡನೆಯ ಮಲ್ಲಿದೇವನು ಮದನಸಿರಿವೂರ ರಾಜಧಾನಿಯಿಂದ ಆಳುತ್ತಿದ್ದುದನ್ನು ಉಲ್ಲೇಖಿಸಿವೆ. ಇಲ್ಲಿಂದ ಮುಂದೆ ಈ ವಂಶದ ಆಳ್ವಿಕೆಯು ಹೆಚ್ಚೂ ಕಡಿಮೆ ನಿಂತು ಹೋಯಿತು.
ಕರಡಕಲ್ಲಿನ ಕದಂಬರು : ಕದಂಬವಂಶದ ಒಂದು ಶಾಖೆಯು ಇಂದಿನ ಲಿಂಗಸೂಗೂರು ತಾಲೂಕಿನ ಕರಡುಕಲ್ಲನ್ನು ರಾಜಧಾನಿಯಾಗಿ ಮಾಡಿಕೊಂಡು ಆಳುತ್ತಿದ್ದಿತು. ಆದ್ದರಿಂದ ಇವರನ್ನು ಕರಡಿಕಲ್ಲಿನ ಕದಂಬರೆಂದು ಕರೆಯಲಾಗಿದೆ. ಇವರು ಕದಂಬರ ಸಾಮಾನ್ಯ ಪ್ರಶಸ್ತಿಗಳ ಜೊತೆಗೆ ‘ನವಿಲೆಯ ಪಾರ್ಥ, ತೊಱೆದಡಿಯಭೀಮ, ಮೊನ್ನೆಯ ಗೊಡವೆ’ ಮೊದಲಾದ ಬಿರುದುಗಳನ್ನು ಧರಿಸಿದ್ದರು.
ಕರಡುಕಲ್ಲ ಕದಂಬ ವಂಶದ ಮೊದಲ ಅರಸ ಮಹಾಸಾಮಂತ ನಾಗವರ್ಮನಾಗಿದ್ದಾನೆ. ಮುಂದೆ ಕ್ರಮವಾಗಿ ಭೂತರಸ (೧೧೧೩), ಮಾಧವತ್ತಿಯರಸ, (೧೧೩೫)ರು ರಾಜ್ಯಭಾರ ನಡೆಸಿದರು. ಇವರ ನಂತರದಲ್ಲಿ ಒಂದನೆಯ ಬಿಜ್ಜ, ಒಂದನೆಯ ಕಾಚ, ಎರಡನೆಯ ಬಿಜ್ಜ ಮತ್ತು ಮೂರನೆಯ ಬಿಜ್ಜರಸರು ಆಳ್ವಕೆ ನಡೆಸಿದರೆಂದು ಕರಡಿಕಲ್ಲು (೧೧೯೧) ಮತ್ತು ಮುದಗಲ್ಲು (೧೨೧೫) ಶಾಸನಗಳು ಹೇಳಿವೆ. ಮೂರನೆಯ ಬಿಜ್ಜನ ಆಳ್ವಕೆಯಲ್ಲಿ ಈ ವಿಭಾಗದ ರಾಜಧಾನಿಯು ಮುದಗಲ್ಲು ಪಟ್ಟಣಕ್ಕೆ ಸ್ಥಳಾಂತರಗೊಂಡಿತು.
ಆಡಳಿತಾಧಿಕಾರಿಗಳು : ಚಕ್ರವರ್ತಿಯು ತನ್ನ ಸಾಮ್ರಾಜ್ಯದ ವಿವಿಧ ಕರ್ತವ್ಯಗಳನ್ನು ನಿರ್ವಹಿಸಲು ಮಂತ್ರಿಗಳನ್ನು ನೇಮಿಸಿಕೊಳ್ಳುತ್ತಿದ್ದನು. ಇದರಂತೆ ವಿವಿಧ ಪ್ರಾಂತಗಳ ಅರಸರೂ ಅನೇಕ ಅಧಿಕಾರಿಗಳನ್ನು ನೇಮಿಸಿಕೊಳ್ಳುತ್ತಿದ್ದರು. ಇವರಲ್ಲಿ ಮಹಾಸಾಮಂತಾಧಪತಿ ಮಹಾಪ್ರಚಂಡ ದಂಡನಾಯಕ ಶ್ರೇಣಿಯ ಅಧಿಕಾರಿಗಳಿಂದ ಚಕ್ರವರ್ತಿಯಿಂದ ನಿಯುಕ್ತರಾಗಿದ್ದರೆ, ಇತರರು ಪ್ರಾಂತೀಯ  ಅರಸರ  ಸಹಾಯಕರಾಗಿದ್ದಾರೆ. ಕೇಂದ್ರ ಸರಕಾರದಲ್ಲಿ ಸುಂಕದ ಇಲಾಖೆ, ವಿದ್ಯಾ ಇಲಾಕೆ, ರಕ್ಷಣಾ ಇಲಾಖೆ, ವಿದೇಶಾಂಗ ಇಲಾಖೆ ಮೊದಲಾದ ಬೇರೆ ಬೇರೆ ಶಾಖೆಗಳಿದ್ದವು. ಆಯಾ ಇಲಾಖೆಗಳಿಗೆ ಮಹಾಸಾಮಂತಾಧಪತಿ ಮಹಾ ಪ್ರಚಂಡ ದಂಡನಾಯಕರು ಮುಖ್ಯಸ್ಥರಾಗಿದ್ದರು. ಶಾಸನಗಳು ವಿವಿಧ ಇಲಾಖೆಗಳ ಅಧಿಕಾರಿಗಳನ್ನು ದಂಡನಾಯಕರೆಂದೇ ಕರೆದಿವೆ. ಆದ್ದರಿಂದ ಇವರು ಕೇವಲ ಸೈನ್ಯಾಧಿಕಾರಿಗಳಾಗಿರಲಿಲ್ಲವೆಂಬುದು ಸ್ಪಷ್ಟವಾಗಿದೆ. ಇವರಲ್ಲಿಯ ಮುಖ್ಯಸ್ಥನನ್ನು ಪ್ರಧಾನ, ಮಹಾಪ್ರಧಾನ, ಮಹಾಪ್ರಚಂಡ ದಂಡನಾಯಕ ಎಂಬ ಹೆಸರಿನಿಂದ ಕರೆದಿವೆ. ಇನ್ನು ಈ ಅಧಿಕಾರಿಗಳಿಗೆ ಸಂಬಂಧಿಸಿ ಬರುವ ‘ಆಳುತ್ತಮಿರೆ’ ಎಂಬುದನ್ನು ತನ್ನ ಹುದ್ದೆಯನ್ನು ನಿರ್ವಹಿಸುತ್ತಿದ್ದನೆಂದೇ ಭಾವಿಸಬೇಕು.
ಭೀಮರಾಯನಗುಡಿ ಶಾಸನ (೧೦೫೧)ವು ತ್ರೈಳೋಕ್ಯಮಲ್ಲನ ಅಧಿಕಾರಿ ಪುರಕ್ಖರಧಿಷ್ಠಾಯಕ ಕಿಳ್ವಾಲ ಸೋಮಯ್ಯನಾಯಕನನ್ನು, ಬೈಚಬಾಳ ಶಾಸನ (೧೦೭೪)ವು ಆರನೆಯ ವಿಕ್ರಮಾದಿತ್ಯನ ಅಧಿಕಾರಿ ಮಹಾಸಾಮಂತಾಧಿಪತಿ ಮಹಾಪ್ರಚಂಡ ದಂಡನಾಯಕ ಸಿಂಗರಸ ಮತ್ತು ಆತನ ತಂದೆ ದಂಡನಾಯಕ ರೆಬ್ಬಣಯ್ಯರನ್ನು ಉಲ್ಲೇಖಿಸಿವೆ. ಏವೂರು ಶಾಸನವು (೧೧೦೮) ಅಚ್ಚು ಪನ್ನಾಯದಧಿಷ್ಟಾಯಕ ದಂಡನಾಯಕ ಮುದ್ದರಸನನ್ನು, ಯಡ್ರಾವಿ ಶಾಸನ (೧೧೧೧) ಮಹಾಪ್ರಧಾನ ದಂಡನಾಯಕ ಆದಿತ್ಯ ಭಟ್ಟಯ್ಯನನ್ನು, ಏವೂರು ಶಾಸನ (೧೧೨೫) ಮಹಾಪ್ರಧಾನ ದಂಡನಾಯಕ ಲಕ್ಷ್ಮಣಯ್ಯನನ್ನು, ಸಿರಿವಾಳ ಶಾಸನ (೧೧೩೭), ಮಹಾಸಾಮಂತಾಧಿಪತಿ – ಮಹಾಪ್ರಧಾನ ಸೇನಾಧಿಪತಿ ಕಡಿತವೆರ್ಗಡೆ – ಕನ್ನಡ ಸಂಧಿ ವಿಗ್ರಹಿ -ಹಿರಿಯ ದಂಡನಾಯಕ ಕಾಳಿಮರಸನನ್ನು ಉಲ್ಲೇಖಿಸಿವೆ. ಈ ಕಾಳಿಮರಸನ ಸಾಮಂತನಾಗಿ ಮಹಾಪ್ರಧಾನ ದಂಡನಾಯಕ ತಿಕ್ಕರಸನು ಕಾರ್ಯನಿರ್ವಹಿಸುತ್ತಿದ್ದನು.
ಕುರಡಿ ಶಾಸನದಲ್ಲಿ ಆರನೆಯ ವಿಕ್ರಮಾದಿತ್ಯನ ಅಧಿಕಾರಿ ಮಹಾಸಾಮಂತಾಧಿಪತಿ ಮಹಾಪ್ರಚಂಡ ದಂಡನಾಯಕ ರವಿಯಣಭಟ್ಟನ ಉಲ್ಲೇಖವಿದೆ. ಅಲ್ಲದೆ ಇಲ್ಲಿಯ ಮತ್ತೆ ಎರಡು ಶಾಸನ (೧೧೧೯-೧೧೨೩) ಗಳಲ್ಲಿ ಮಧುವಪಯ್ಯ ದಂಡನಾಯಕನ ಉಲ್ಲೇಖಗಳಿವೆ. ಇವರಲ್ಲಿ ರವಿಯಣಭಟ್ಟನು ಹೇರಿಲಾಳ ಸಂಧಿವಿಗ್ರಹಿಯಾಗಿದ್ದನೆಂದು ಕುರಡಿಯ ಮತ್ತೊಂದು ಶಾಸನದಿಂದ ತಿಳಿಯುತ್ತದೆ. ಏವೂರು ಶಾಸನ (೧೦೭೭)ವು ಅವನ ವಂಶಾವಳಿಯನ್ನು ವಿವರವಾಗಿ ನೀಡಿದೆ. ಇವನು ಕಿರುದೊರೆಯ (ತುಂಗಭದ್ರ ನದಿಯ) ಮುಕ್ಕುಂದೆ ಗ್ರಾಮದವನು. ವಿಕ್ರಮಾದಿತ್ಯನ ಮತ್ತೊಬ್ಬ ಅಧಿಕಾರಿ ಮಹಾಸಾಮಂತಾಧಿಪತಿ ಮಹಾಪ್ರಚಂಡ ದಂಡನಾಯಕ ಮುದ್ದಣ್ಣ ನಾಯಕನು ಕೆಳವಾಡಿ-೩೦೦ನ್ನು ಆಳುತ್ತಿದ್ದನೆಂದು ಪುರಶಾಸನ (೧೧೧೮) ಹೇಳಿದೆ.
ಕಲ್ಲೂರು ಶಾಸನ (೧೧೪೩) ದಲ್ಲಿ ಪಟ್ಟಸಾಹಣಿ ಹಿರಿಯ ದಂಡನಾಯಕ ಭೀಮಣಯ್ಯನ ಉಲ್ಲೇಖವಿದೆ. ಈತನ ಕೆಳಗೆ ಹೆಗ್ಗಡೆ ದಂಡನಾಯಕ ಕಾವರಾಜಯ್ಯನು ಎಡೆದೊರೆ-೨೦೦೦ವನ್ನು ಆಳುತ್ತಿದ್ದನು. ಮಹಾಪ್ರಧಾನ ದಂಡನಾಯಕ ಶ್ರೀಮದಯ್ಯನ ಕೆಳಗೆ ಹಿರಿಯ ಗೊಬ್ಬೂರು ಅಚ್ಚಿನಮೊಳೆಯ ಅಸ್ಪಷ್ಟ ಉಲ್ಲೇಖದ ಅಧಿಕಾರಿಯೊಬ್ಬರು ಕೆಲಸ ಮಾಡುತ್ತಿದ್ದುದು ಕುರಡಿ ಶಾಸನ (೧೦೪೮)ದಲ್ಲಿದೆ. ಮಹಾ ಪ್ರಧಾನ ಸೇನಾಧಿಪತಿ ಹಿರಿಯ ದಂಡನಾಯಕ ಕಡಿತವೆರ್ಗ್ಗಡೆ ಕನ್ನಡ ಸಂಧಿ ವಿಗ್ರಹಿ ಚಿದ್ದರಸರು ತರ್ದವಾಡಿ-೧೦೦೦, ಎಡೆದೊರೆ-೨೦೦೦, ಬೆಳ್ವೊಲ-೩೦೦ ಮೊದಲಾದ ವಿಭಾಗಗಳನ್ನು ಆಳುತ್ತಿದ್ದನೆಂದು ಸಂಗಮ ಶಾಸನ (೧೧೪೩) ಹೇಳಿದೆ.
ಎರಡನೆಯ ಜಗದೇಕಮಲ್ಲನ ಅಧಿಕಾರಿ ಮಹಾಪ್ರಧಾನ ಸುಂಕವೆರ್ಗ್ಗಡೆ ಗಯಾಧರ ದಂಡನಾಯಕನ ಉಲ್ಲೇಖ ಮುದನೂರು ಶಾಸನ(೧೧೪೬)ದಲ್ಲಿದೆ. ಮಲ್ಲಾಬಾದ ಶಾಸನ (೧೧೪೮)ದಲ್ಲಿ ಮಹಾಪ್ರಧಾನ ಸೇನಾಪತಿ ಸಗರ-೫೦೦ ಬಾಡದ ಪೆರ್ಗಡೆ ದಂಡನಾಯಕ ಲಕ್ಕಣದೇವರಸ ಮತ್ತು ಮಹಾಪ್ರಧಾನ ಸೇನಾಧಿಪತಿ ಸಗರ-೫೦೦ ಬಾಡದ ಸಂಕವೆರ್ಗ್ಗಡೆ ಗಜೆಯಕವರಸರ ಉಲ್ಲೇಖಗಳಿವೆ. ಕಲಚೂರು ಅಹವಮಲ್ಲದೇವನ ಅಧಿಕಾರಿ ಮಹಾಪ್ರಚಂಡ ದಂಡನಾಯಕ ಸಾಹಣಾಧಿಪತಿ ಚಂಡುಗಿ ದೇವರಸನು ಅಯಿಜೆ, ಎಡೆದೊರೆ, ಕನ್ನೆ, ಕೋಸಗಿ, ಗೊಂಕ ನಾಡು ಮೊದಲಾವುಗಳನ್ನು ಆಳುತ್ತಿದ್ದನೆಂದು ಮರಮಕಲ್ಲು ಶಾಸನ ಹೇಳಿದೆ. ರಾಯಮುರಾರಿ ಸೋವಿದೇವನ ಅಧಿಕಾರಿ ಮಹಾಪ್ರಧಾನ ಸೇನಾಧಿಪತಿ ಮಹಾಪ್ರಚಂಡ ದಂಡನಾಯಕ ಕುಮಾರ ಬಮ್ಮಿದೇವರಸನ ಉಲ್ಲೇಖ ಮುದನೂರು ಶಾಸನ (೧೧೭೫)ದಲ್ಲಿದೆ. ಆದರೆ ಪೋತಗಲ್ಲು  ಶಾಸನ (೧೧೭೫)ವು ಇವನನ್ನು ‘ಕಲಚೂರ್ಯ ರಾಜ್ಯ ನಿರ್ಮೂಲನ, ಚಾಳುಕ್ಯರಾಜ್ಯ ಸಮುದ್ಧರಣ, ದಂಡನಾಥಂಗಳಂಕಕಾರ’ ಎಂದು ಬಣ್ಣಿಸಿದೆ. ಆದ್ದರಿಂದ ಸೇನೆಯ ಮುಖ್ಯ ಅಧಿಕಾರಿಯಾಗಿದ್ದ ಇವನು ಚಾಲುಕ್ಯ ನಾಲ್ಕನೆಯ ಸೋಮೇಶ್ವರನಿಗೆ ಕಲಚೂರ್ಯರನ್ನು ಯುದ್ಧದಲ್ಲಿ ಸೋಲಿಸಲು ಸಹಾಯ ಮಾಡಿದ್ದನೆಂದು ಹೇಳಬೇಕಾಗುತ್ತದೆ.
ಆಡಳಿತಾಧಿಕಾರಿಗಳು ತಮ್ಮ ಕಾರ್ಯದಕ್ಷತೆ ಮತ್ತು ಪ್ರಾಮಾಣಿಕತೆ ಮೂಲಕ ಉನ್ನತ ಹುದ್ದೆಯನ್ನು ಹೊಂದುತ್ತಿದ್ದರು. ಕುರಡಿ ಶಾಸನವು (೧೧೨೩ ಮತ್ತು ೧೧೩೮) ಮಹಾಪ್ರಾಧಾನ ದಂಡನಾಯಕ ನಿಂಬಣಯ್ಯನು ಸತ್‌ಚಾರಿತ್ರ್ಯದಿಂದಲೇ ಮುಂದೆ ಬಂದನೆಂದು ಹೇಳಿದೆ. ಅವನು ಶಸ್ತ್ರ, ಶಾಸ್ತ್ರ ಸಾಹಿತ್ಯ ಮೊದಲಾದ ಕಲೆಗಳಲ್ಲಿ ಪರಿಣಿತನಾಗಿದ್ದನು. ರವಿಯಣಭಟ್ಟನು (ಏವೂರು-೧೦೬೫) ಒಂದನೆಯ ಸೋಮೇಶ್ವರ, ೨ನೆಯ ಸೋಮೇಶ್ವರ ಮತ್ತು ವಿಕ್ರಮಾದಿತ್ಯರ ಆಳ್ವಿಕೆಯಲ್ಲಿ ಕ್ರಮವಾಗಿ ಸ್ಯೆನ್ಯ ಹೇರಿಲಾಳ ಸ್ಥಾನಕ್ಕೆ ಬಡ್ತಿ ಪಡೆದನು.
ಪ್ರಾಂತೀಯ ಅರಸರೂ ತಮ್ಮ ವಿಭಾಗದ ಆಡಳಿತವನ್ನು ನೋಡಿಕೊಳ್ಳಲು ಕೆಲವು ಅಧಿಕಾರಿಗಳನ್ನು ನೇಮಿಸಿಕೊಳ್ಳುತ್ತಿದ್ದರು. ಕೇಂದ್ರದಂತೆ ಇಲ್ಲಿಯೂ ಸುಂಕ, ವಿದ್ಯೆ, ರಕ್ಷಣೆ ಮೊದಲಾದ ಇಲಾಖೆಗಳಿವೆ. ಮಹಾಮಂಡಳೇಶ್ವರ ದೇವರಸ (ಸಗರ-೩೦೦)ನ ಅಧಿಕಾರಿ ಮಹಾಪ್ರಧಾನ ಶ್ರೀಕರಣ ದಂಡನಾಯಕ ಭೋಗರಸನ ಉಲ್ಲೇಖ ದೇವರಗೋನಾಲ  (೧೧೦೬) ಶಾಸನದಲ್ಲಿದೆ. ಆರನೆ ವಿಕ್ರಮಾದಿತ್ಯನ ರಾಣಿ ಧಾರಲದೇವಿಯು (ಬೊಮ್ಮನಹಳ್ಳಿ-೧೧೦೬) ಇವನಿಗೆ ದಾನ ನೀಡಿದ್ದಾಳೆ. ಆದ್ದರಿಂದ ಇವನು ವಿದ್ಯಾ ಇಲಾಖೆಯ ಅಧಿಕಾರಿಯಾಗಿರಬೇಕು. ಅಯ್ಯಣವಾಡಿ ನಾಡ ಹೆಗ್ಗೆಡೆ ದಂಡನಾಯಕ ಪಸಾಯಿತ ಸಿರಗಿ ವೆಣ್ಣಮರಸನ ಉಲ್ಲೇಖ ಕಲ್ಲೂರು ಶಾಸನ (೧೧೫೦)ದಲ್ಲಿದೆ. ಮಹಾಮಂಡಳೇಶ್ವರ ಬೂಚಿದೇವನ ಮಹಾಪ್ರಧಾನ ತಂತ್ರಪಾಳ x ಕಣ, ಹೆಗ್ಗಡೆ ಚೌಡಣರ ಉಲ್ಲೇಖ ಕಲ್ಲೂರಿನ ಶಾಸನ (೧೦೮೦)ದಲ್ಲಿದೆ. ಇವನ ಮೊಮ್ಮಗ ಮುದು ಗುಂದೂರು-೩೦೦ರ ಮಹಾಮಂಡಳೇಶ್ವರ ಬೂಚಿದೇವನ ಹೆಗ್ಗಡೆ ಮಲ್ಲಿದೇವರಸ ಮತ್ತು ಕೊಪ್ಪರಸರು ಹೆಜ್ಜುಂಕ, ಬಿಲ್ಕೊಡೆ ಹಾಗೂ ವಡ್ಡರಾವುಳವನ್ನು ನೋಡಿಕೊಳ್ಳುತ್ತಿದ್ದರೆಂದು ಕಲ್ಲೂರು ಶಾಸನ (೧೧೫೦) ಹೇಳಿದೆ. ಹೆಗ್ಗಡೆ ಕೇತಯ್ಯ ನಾಯಕನು ಸಗರ-೫೦೦ನ್ನು ಆಳುತ್ತಿದ್ದನೆಂದು ಯಡ್ರಾವಿ ಶಾಸನ (೧೧೬೯) ಹೇಳಿದೆ.
ಇದಲ್ಲದೆ ಬಿಡಿಬಿಡಿಯಾಗಿ ಕೆಲವು ಅಧಿಕಾರಿಗಳು ಈ ನಾಡಿನ ಶಾಸನಗಳಲ್ಲಿ ಕಾಣಿಸಿಕೊಂಡಿದ್ದಾರೆ. ಹೈಹಯರ ಸಾಮಂತರಾದ (ಸಿರಿವಾರ-೧೦೯೬) ಪೆರ್ಗ್ಗಡೆ ಮಾರಮಯ್ಯ, ಪೆರ್ಗ್ಗಡೆxx ಳಯ್ಯ, ಎರಡನೇ ಜಯಸಿಂಹನ ರಾಣಿ ಮಹಾದೇವಿಯ (ಬಲ್ಲಟಗಿ-೧೦೨೨) ತಂತ್ರಪಾಳ ಮಲ್ಲಯ್ಯ, ದಂಡನಾಯ ಚಾಕಿಮಯ್ಯ (ನುಗಡೋಣಿ-೧೦೩೪), ಹೆಗ್ಗಡೆ ಚೌಡಣ (ಕಲ್ಲೂರು-೧೧೩೫), xx ವತನಾಡ ತಂತ್ರಪಾಳ ಗಂಗರ ಚಾವುಂಡಮಯ್ಯ (ಮಾನ್ವಿ-೧೧ನೇ ಶತಮಾನ) ಅಲ್ಲದೆ ಗೂಗೆಬಾಳ ಶಾಸನ (೧೧೭೫)ವು ಅಸ್ಪಷ್ಟ ಉಲ್ಲೇಖದ ಹೆಜ್ಜುಂಕದ ಅಧಿಕಾರಿಯನ್ನು ಹೇಳಿದೆ. ಕರಡಿಕಲ್ಲು ಶಾಸನ (೧೧೯೧)ವು ಕದಂಬ ಬಿಜ್ಜರಸನ ಮಹಾಪ್ರಧಾನ ಆನೆಯ ಮಾಳಯ್ಯ ನಾಯಕನನ್ನು ಉಲ್ಲೇಖಿಸಿದೆ.

